
ÚTDRÁTTUR 
Aukin tölvueign, hraðara internet og tilkoma ýmiskonar snjalltækja auðveldar ungu 
fólki í nútímanum að velja úr aragrúa þátta, kvikmynda og annars afþreyingarefnis.  
Margir telja að samfélagsbreytingar og ör þróun á stafrænni miðlun myndefnis hafi 
afgerandi áhrif miðlanotkun almennings og þar með á hlutverk almannamiðla. Víða 
um heim þurfa ríkisreknir miðlar að réttlæta tilvist sína og RÚV er engin 
undantekning á því. Á undanförnum árum hefur stofnunin búið við ítrekaðan 
niðurskurð og samfélagsumræðu sem einkennist af ágreiningi um tilgang þess að reka 
hér almannamiðil. Algeng rök gegn rekstri almannamiðla eru að mikil aukning í 
miðlun myndefnis á internetinu, og minnkandi áhugi almennings á línulegu 
sjónvarpsáhorfi, sér í lagi meðal ungs fólks, geri ríkismiðilinn úreltan og óþarfan. Til 
að greina hvað liggur að baki slíkum rökum, miðar þessi rannsókn að því að varpa 
ljósi á áhorf ungs fólks á myndefni í mismunandi miðlum og viðhorf þeirra til RÚV. 
Viðtöl voru tekin við úrtak ungmenna á aldrinum 14-17 ára sem leiddu í ljós að stór 
hluti af áhorfi þeirra á sjónvarpsefni fer fram í tölvum, með streymi eða niðurhali. 
Bandarískir sjónvarpsþættir eru það efni sem þau kjósa helst að horfa á en áhorf á 
íslenskt efni eða efni á öðrum tungumálum en ensku er hverfandi lítið. Þátttakendur 
rannsóknarinnar sögðust sjaldan horfa á RÚV en þegar grennslast var fyrir um viðhorf 
þeirra til almannamiðilsins kom í ljós að þrátt fyrir að ungmennin nýti sér þjónustu 
RÚV ekki mikið, þá voru þau flest jákvæð í garð almannamiðilsins og töldu hann 
gegna mikilvægu samfélagslegu hlutverki. 
 
Lykilorð: Sjónvarp, RÚV, almannamiðlar, ungmenni, menningarstefna, niðurhal, 
nýmiðlar. 
 
ABSTRACT 
Fast Internet connections, smart phones and tablets make it easy for a generation, 
sometimes referred to as digital natives, to access the abundance of entertainment 
made available through various sources of media content. Many argue that this 
development is rapidly changing the role of Public Service Broadcasting (PSB) across 
the globe. Iceland's public broadcaster, RUV is no exception to this. Budget cuts have 
been made, for a few years in a row, and there is an on-going debate about the 
justification of using taxpayers money to provide public media services. One of the 
most commonly used argument in the PSB debate is that young audiences have 
already turned their back on public broadcasting and will do so even more in the years 
to follow. Examining the media consumption pattern of young people in Iceland an 
explorative study was made. Interviews were conducted with a small sample of 
adolescents aged 14 to 17, using qualitative research methods, to analyse how they 
choose to watch television content and what opinion they have on the role of PSB. 
The research findings reveal that the teenagers find most of their preferred content, 
mainly popular American TV-series, on various on-demand internet streaming 
platforms and subscription VOD. They rarely watch Icelandic programmes or 
programmes in other languages than English. Furthermore they rarely watch 
programmes that are broadcasted by RUV or utilize other services provided by the 
PSB. Regardless of this fact, most of them hold a positive opinion of the national 
broadcaster, acknowledging it's role in society.  
 
Keywords: PSB, Public TV, television content, RUV, media consumption, youth. 

ÞAKKIR 
Ég vil þakka fjölskyldu minni fyrir að sýna ómældan skilning og þolinmæði á 
námstímanum og ekki síst meðan vinna við þessa rannsókn stóð yfir. Einnig vil ég 
þakka vinkonum mínum, þeim Þóru S. Ingólfsdóttur og Kristínu Ólafsdóttur, fyrir að 
nenna að hlusta á mig og hvetja mig til dáða og Karli Emil Gunnarssyni fyrir 
yfirlestur. Þátttakendur í rannsókninni eiga sérstakt hrós skilið fyrir að veita mér 
innsýn í reynsluheim sinn. Þá vil ég nefna að Sigrún Lilja Einarsdóttir, sviðsstjóri 
Félagsvísindasviðs Háskólans á Bifröst og leiðbeinandi minn, Gauti Sigþórsson, 
reyndust mér frábærlega í þessu vinnuferli og síðast en ekki síst fær 
stuðningshópurinn í ritgerðarskrifunum hrós og þakkir fyrir að deila sameiginlegri 
reynslu. 

1. INNGANGUR 
 
Á Íslandi eins og í flestum Evrópuríkjum og víðar eru starfræktir ríkisreknir 

fjölmiðlar. Oftast er litið á almannaþjónustumiðla sem sjálfsagðan hluta af 

hverdagslegu lífi fólks og skilgreint hlutverk þeirra er yfirleitt að mennta, skemmta og 

upplýsa almenning í viðkomandi löndum (Enli, 2008). Gjarnan er litið á þessar 

stofnanir sem mikilvægan vettvang sem endurspeglar bæði sjálfsmyndir þjóða og 

menningarleg og samfélagsleg gildi þeirra (Sigurjón Jóhannsson, 2014). Í ljósi mikilla 

tækniframfara og samfélagsbreytinga á undanförnum árum er staða almannamiðla þó 

víða ótrygg og í nágrannalöndum okkar leita þeir leiða til að réttlæta tilvist sína, sem 

ríkisstyrktir miðlar í markaðsvæddum þjóðfélögum (Dijk, Nahuis og Waagmeester, 

2006). Algeng rök gegn rekstri almannamiðla eru að mikil aukning í miðlun 

myndefnis á internetinu og minnkandi áhugi almennings á línulegu sjónvarpsáhorfi, 

sér í lagi meðal ungs fólks, geri ríkismiðilinn úreltan og jafnvel óþarfan (Larsen, 

2014). Í þessari rannsókn er leitað að samhengi milli miðlanotkunar ungs fólks á 

Íslandi, viðhorfs þeirra til almannamiðilsins og opinberrar umræðu um hlutverk 

almannamiðla bæði hérlendis og erlendis. 

  
1.1.  HUGTÖKIN RÍKISÚTVARPIÐ, SJÓNVARPIÐ OG RÚV 

 
Þegar rætt er um „Ríkisútvarpið“ í þessari ritgerð er átt við þá ríkisstofnun sem 

stofnuð var árið 1930. Þegar rekstrarformi Ríkisútvarpsins var breytt í opinbert 

hlutafélag árið 2005 var nafni stofnunarinnar breytt í „RÚV ohf.“. Rannsakandi notar 

gamla heitið, þ.e. „Ríkisútvarpið“, þegar rætt er um stofnunina fram til ársins 2005 en 

notar „RÚV“ þegar vísað er til hennar eftir hina svo kölluðu ohf.-væðingu. Bæði 

Ríkisútvarpið og RÚV ohf. eru því heiti á þeirri stofnun sem hefur séð um útvarps- og 

sjónvarpsrekstur íslenska ríkisins í fortíð og nútíð. Til aðgreiningar hefur 

sjónvarpshluti Ríkisútvarpsins frá upphafi verið kallaður einfaldlega „Sjónvarpið“. 

Rannsakandi fylgir þeirri hefð og ritar Sjónvarpið með stórum staf þegar rætt er um 

sjónvarpshluta Ríkisútvarpsins eða RÚV. Þegar almennt er rætt um sjónvarp sem 

miðil í þessari rannsókn er hugtakið sjónvarp ritað með litlum staf. Þá eru hugtökin 

almannamiðill, ríkismiðill og ríkissjónvarp öll notuð um ljósvakamiðla sem eru í 

almenningseign og reknir að hluta til eða öllu leyti fyrir fé skattgreiðenda. Nánari 

skilgreiningu á almannamiðlum má finna í kafla 2.1. 

1.2.  LÝSING Á VIÐFANGSEFNI 
 
Viðfangsefni þessarar rannsóknar er miðlanotkun ungs fólks. Með viðtölum við lítið 

úrtak þátttakenda á aldrinum 14-17 ára er dregin upp mynd af miðlanotkun 

unglinganna til að greina áhugasvið þeirra og væntingar. Þá er sérstaklega grennslast 

fyrir um, að hve miklu leyti RÚV sem almannamiðill nær að höfða til þeirra með 

miðlun sinni á dagskrárefni. 

 Ríkisútvarpið var stofnað árið 1930 og hófust útsendingar á útvarpsdagskrá 

síðar sama ár. Fyrsta sjónvarpsdagskráin var send út þann 30. september árið 1966. 

Til að byrja með vörðu sjónvarpsútsendingarnar aðeins í fáeinar klukkustundir á dag 

en landsmenn tóku þessum nýja miðli vel og útsendum stundum fjölgaði ört á fyrstu 

árum Sjónvarpsins. Þróun sjónvarpsútsendinga á Íslandi síðan þá hefur m.a. falist í 

því að dagskráin hefur lengst ennþá meira, nýjar stöðvar hafa bæst við og framboð og 

aðgengi að bæði innlendu og erlendu efni hefur margfaldast. Á síðustu árum hefur 

netvæðingin, þróun á stafrænum miðlum, auk tækninýjunga á borð við spjaldtölvur og 

ýmiskonar snjalltæki breytt því hvernig fólk nálgast kvikmyndir og sjónvarpsefni 

(Helberger og Burri, 2015). 

 Netvæðing er á háu stigi á Íslandi og háhraða internettengingar er að finna á 

langflestum heimilum og vinnustöðum í landinu. Um 97% þjóðarinnar hafa aðgang að 

nettengdri tölvu á heimili sínu (Hagstofa Íslands, 2015). Hlutfallið er með því hæsta í 

heiminum en samkvæmt mælingum Sameinuðu þjóðanna frá árinu 2013 er meðaltalið 

í Evrópu 73,5% og 45% á heimsvísu (UNESCO, 2015). 

 Neysluvenjur almennings breytast frá degi til dags. Ímyndin af fjölskyldunni 

sitjandi saman í sófanum fyrir framan sjónvarpstækið, sem fyrir um 50 árum var tákn 

nýrra tíma, þykir nú úrelt og gamaldags.  

 

     
Mynd 1. Sjónvarpstækið í stofunni fær óskipta athygli fjölskyldunnar. 

Mynd 2. Sjónvarpstækið í stofunni deilir athyglinni með snjalltækjunum.	  (Myndir: Stock Photos, 2015)	  

Sjónvarpið er ekki lengur húsgagn á stofugólfinu heima heldur fyrirfinnast ýmiskonar 

skjáir víða í umhverfi okkar, allt frá risavöxnum auglýsingaskjáum á götum úti, til 

farsímanna í jakkavösunum okkar og handtöskum. Nútímamaðurinn er niðursokkinn í 

skjáinn á snjalltækinu sínu, hvar sem hann er staddur, í bílnum, í rúminu, við 

matborðið eða um borð í flugvél. Mikill samruni milli ólíkra miðla á sér stað og að 

margra mati gengur hefðbundinn sjónvarpsrekstur nú í gegn um sögulegar breytingar 

sem kalla á endurmat á skipulagi, dagskráráherslum (Turner og Tay, 2009).  

 Ríkisútvarpið er almannaþjónustumiðill og sameign íslensku þjóðarinnar. 

Hlutverk þess samkvæmt lögum er rekstur fjölmiðlaþjónustu í almannaþágu. 

Stofnuninni ber því að uppfylla lýðræðislegar, menningarlegar og samfélagslegar 

þarfir þjóðarinnar, svo sem að „leggja rækt við íslenska tungu, sögu þjóðarinnar og 

menningararfleifð“ (Alþingi, 2013). Á stafrænni öld er getan til að ná til heillar þjóðar 

einn þeirra þátta sem aðgreina útvarpsrekstur í almannaþágu frá einkareknum miðlum, 

sem yfirleitt ná til afmarkaðri hópa en ríkismiðlarnir (Enli, 2008). Það er því áskorun 

fyrir RÚV að laga sig að síbreytilegu landslagi og það þarf að feta þröngan stíg til að 

skilgreina stöðu sína á samkeppnismarkaði og um leið að sinna lögbundnu 

þjónustuhlutverki sínu.  

 
1.3.  RANNSÓKNARSPURNINGAR OG RANNSÓKNARMARKMIÐ 

 
Sé litið á þróun menningarneyslu íslenskra ungmenna þá eyða þau sífellt meiri 
tíma fyrir framan nettengdar tölvur. Þannig verður notendaviðmót manns og 
tölvu æ sterkara sýndarsafn síðmódernismans […] Þetta stóraukna 
menningarmynstur stafrænnar menningar mun halda áfram að þróast og hafa 
áhrif á „venjubundin“ menningarmynstur og menningarneyslu og því væri 
óráðlegt að hunsa slíka þróun. (Bjarki Valtýsson, 2011, bls. 267) 

 

Þessi tilvísun í skrif Bjarka Valtýssonar (2011) lýsir þróun sem á sér stað í 

menningarneyslu ungmenna og áhrifum sem hún kann að hafa á þau 

menningarmynstur sem fyrir eru. Möguleg áhrif samfélagsbreytinga og tækniþróunar 

undanfarinna ára á stöðu almannamiðla kveiktu áhuga rannsakanda á að skoða 

miðlanotkun ungs fólks og viðhorf þeirra til RÚV. 

 Í þessari rannsókn voru settar fram tvær tilgátur, byggðar á upphafsathugun 

rannsakanda á sjónvarpsáhorfi ungs fólks. Sú fyrri er að miðlunarleiðir og viðmót 

Sjónvarpsins virki úrelt fyrir ungt fólk sem kýs fremur að horfa á dagskrárefni í 

tölvum, með streymi eða niðurhali. Síðari tilgátan er sú að dagskrárefni Sjónvarpsins 

höfði ekki til smekks og þarfa unga fólksins sem leitar því annað eftir afþreyingu og 

upplýsingum.  

 Leitast var við að greina hvaða afnot ungt fólk telur sig hafa af Sjónvarpinu og 

öðrum miðlunarleiðum með rannsóknarspurninguna að leiðarljósi: Hvernig er áhorfi 

ungmenna á sjónvarpsefni háttað og hvert er viðhorf þeirra til almannamiðilsins 

RÚV? 

 Með því að rýna í niðurstöður rannsóknarinnar og samþætta þær við önnur 

gögn var svo leitast við koma auga á samhengi milli miðlanotkunar ungmennanna, 

viðhorfs þeirra til almannamiðilsins og nýlegrar samfélagsumræðu um rekstur RÚV. 

 
1.4.  FRÆÐILEG NÁLGUN OG HELSTU KENNINGAR  

   
Rannsóknin byggir bæði á gagnaöflun rannsakanda og rannsóknum innlendra og 

erlendra fræðimanna á mismunandi fræðasviðum, t.d. fjölmiðlafræði, stjórnmálafræði 

og heimspeki enda tengist viðfangsefnið öllum þessum sviðum á einn eða annan hátt. 

Rannsóknirnar sem vitnað er í fjalla um sjónvarpsmiðilinn frá ýmsum hliðum, t.d. er 

sagt frá því hvernig almannamiðlar beita gagnvirkni til að tengjast áhorfendum sínum 

á áhrifaríkari hátt en áður og skýrt frá notkun nýrrar tækni við miðlun sjónvarpsefnis.  

 Til að draga upp mynd af því hvað liggur að baki rekstri almannamiðla er 

stefna RÚV skoðuð með hliðsjón af helstu kenningum fræðimanna um stefnumótun í 

menningarmálum, t.a.m. reglu hæfilegrar fjarlægðar og líkani Chartrands. Þá er sagt 

frá kenningum Henry Mintzberg um forskrifaða, framkvæmda og þjónandi 

menningarstefnu (Duelund og Kangas, 2003; Hillman-Chartrand og McCaughey, 

1989). Einnig er lýðræðislegt hlutverk almannamiðla skoðað út frá kenningum þýska 

heimspekingsins Jürgen Habermas (f. 1929) um almannasvið, lífheim og kerfi (Jürgen 

Habermas, 1991).  

 
1.5.  KYNNING Á AÐFERÐAFRÆÐI RANNSÓKNAR 

 
Rannsóknin er framkvæmd með eigindlegum (e. qualitative)  rannsóknaraðferðum og 

er nálgun rannsakanda í formi grundaðrar kenningar (e. grounded theory). Grunduð 

kenning var í upphafi ekki markmið rannsakanda í þessari rannsókn heldur þróun sem 

átti sér stað í vinnsluferlinu. Rannsóknaraðferðin byggir á aðleiðslu (e. inductive 

reasoning) en eitt af höfuðeinkennum grundaðrar kenningar er kerfisbundin og 

endurtekin greining á gögnum sem smám saman leiðir af sér þróun grundaðrar 

kenningar.  

 Rannsakandi setti saman rýnihóp, auk þess sem tekin voru hálfopin viðtöl  

(e. semi-structured interviews) við nokkur ungmenni til að draga upp mynd af 

sjónvarpsáhorfi þeirra, miðlanotkun og viðhorfi til almannamiðilsins. Ein þeirra 

aðferða sem stundum eru notaðar við þróun grundaðrar kenningar er gerð 

skýringamynda (Sigríður Halldórsdóttir, 2013). 

 
Mynd 3. Miðlamengi rannsóknarinnar, framsetning rannsakanda. 

 
Mynd 3 er myndræn framsetning rannsakanda á því miðlamengi sem leitast er við að 

kortleggja. Þátttakendur tróna efst á myndinni þar sem það er upplifun þeirra sem er 

uppistaðan í gagnaöflun rannsóknarinnar. RÚV er í miðju líkansins og þótt ekki sé 

fjallað sérstaklega um útvarpshluta RÚV, er hann hafður með á myndinni til að gefa 

heildstæðari mynd af þeim miðlum sem starfræktir eru innan stofnunarinnar. 

 Í kafla 3 er nánar er fjallað um grundaða kenningu og aðra aðferðafræði sem 

notast var við í þessari rannsókn. 

 
1.6.  RÖKSTUÐNINGUR FYRIR VALI Á VIÐFANGSEFNI 

 
Hálfrar aldar afmælisár Sjónvarpsins er á árinu 2016. Á þessum 50 árum sem liðin eru 

frá því sjónvarpsútsendingar Ríkisútvarpsins hófust, hefur stofnunin staðið af sér 

ýmsa storma. Í gegn um tíðina hefur verið deilt um tilgang þess og ágæti að reka hér 

Ríkisútvarp og -sjónvarp. Efasemdaraddirnar hafa síst lækkað að undanförnu, en 

helstu rökin gegn ríkisfjölmiðlinum lúta m.a. að kostnaði fyrir samfélagið og stöðu 

stofnunarinnar á samkeppnismarkaði. Þeir sem eru hliðhollir rekstri ríkisfjölmiðilsins 

benda aftur á móti á að RÚV eigi ríkan þátt í sjálfsmyndarsköpun þjóðarinnar, haldi 

utan um dýrmætan menningararf og stuðli að varðveislu tungumálsins 

(Menntamálaráðuneytið, 2009; BÍL, 2015). Umræðan um RÚV hefur því oftar en 

ekki einkennst af pólitískum ágreiningi, hagsmunavörslu og tilfinningahita þar sem 

ólík sjónarmið um tilgang almannamiðilsins takast á („Horfa verður til markmiða með 

RÚV“, 2015; „Þingmenn ræddu RÚV-skýrslu: Kröfðust svara frá ráðherra um 

útvarpsgjaldið“, 2015). 

 Höfundur þessarar rannsóknar var starfsmaður Sjónvarpsins á árunum  

1996-2000 og hefur allar götur síðan fengist við verkefni sem tengjast kvikmyndum 

og dagskrárgerð fyrir sjónvarp. Sjónvarpið er mikilvægur vettvangur fyrir 

kvikmyndir, heimildamyndir og aðra innlenda dagskrá. Það er mikið hagsmunamál 

fyrir alla sem tengjast framleiðslu á sjónvarpsefni að afla þekkingar um neysluvenjur 

fólks og greina hver eftirspurnin er eftir myndefni og hvar og hvernig neytendur kjósa 

að nálgast það. Hagnýti rannsóknarinnar felst því m.a. í því að auka skilning lesenda á 

þeirri þróun sem á sér stað við miðlun og móttöku myndefnis. 

 RÚV er að margra mati einn af hornsteinum íslenskrar menningar og þeir sem 

starfa við menningu og listir eiga mikilla hagsmuna að gæta hjá almannamiðlinum. 

Samkvæmt ályktun Bandalags íslenskra listamanna  er „Ríkisútvarpið […] eini 

fjölmiðillinn sem sinnir íslenskri listsköpun á markvissan og skipulagðan hátt í öllum 

sínum miðlum og eini fjölmiðillinn sem samofinn er menningarsögu þjóðarinnar í 

bráðum 90 ár.“ (BÍL, 2015). RÚV er þjóðareign rétt eins og Þjóðarbókhlaðan, 

Þjóðminjasafnið, Þjóðleikhúsið og Listasafn Íslands. Til starfseminnar eru gerðar 

miklar kröfur á sama tíma og hún býr við viðvarandi óöryggi í pólitísku- og 

efnahagslegu tilliti (Atli Þór Fanndal, 2015; Ægir Þór Eysteinsson, 2014). Rannsókn á 

sjónvarpsáhorfi ungmenna og viðhorfi þeirra til RÚV getur nýst sem innlegg í þá 

umræðu sem í gangi er um RÚV, útvarpsgjaldið og tilgang með rekstri almannamiðils 

í íslensku samfélagi. Að auki getur hún komið að gagni við að greina hvernig best er 

að nálgast ungt fólk sem markhóp fyrir innlent sjónvarpsefni. 

2. FRÆÐILEGUR BAKGRUNNUR 
 
Til að varpa ljósi á þau fræði sem lögð eru til grundvallar í þessari rannsókn er í 

þessum kafla fjallað um rannsóknir sem tengjast ríkisreknum útvarps- og 

sjónvarpsrekstri, bæði á Íslandi og í nágrannalöndunum. Hugtakið almannamiðill er 

skýrt og gerð grein fyrir því hvað átt er við þegar rætt er um nýmiðla. Auk þess er 

stiklað á stóru í sögu Ríkisútvarpsins, stjórnskipulag RÚV er útskýrt og stefna 

stjórnvalda í tengslum við almannamiðilinn er skoðuð með hliðsjón af helstu 

kenningum á sviði menningarstefnu. Þá er fjallað um hlutverk og stöðu almannamiðla 

og þann ágreinung sem ríkir í um rekstur RÚV í samtímanum. 

 
2.1.  HVAÐ ER ALMANNAMIÐILL?  

 
Fjölmiðlar eru mikilvægur hluti af daglegu lífi margra. Þeir setja mark sitt á menningu 

og listsköpun og endurspegla þau gildi sem ríkja í samfélaginu. Þeir flytja fólki fréttir 

og eru mikilvægur vettvangur skoðanaskipta (Sigurjón Jóhannsson, 2014).  
 Löng hefð er fyrir rekstri ríkisfjölmiðla víða um heim. Til að mynda í 

Bretlandi, Þýskalandi og á Norðurlöndunum eru starfandi öflugir útvarps- og 

sjónvarpsmiðlar í ríkiseigu sem flestir voru settir á fót á millistríðsárunum. Í upphafi 

var einungis um útvarpsútsendingar að ræða en á 6. og 7. áratugnum hófu flestir 

ríkismiðlarnir einnig að senda út sjónvarpsdagskrá. Ríkismiðlarnir höfðu, til að byrja 

með, yfirleitt einokunarstöðu á útvarps- og síðar sjónvarpsrekstri en víðast hvar hefur 

þeirri einokun verið aflétt (Syvertsen, 1992). 

 Hugtökin almannamiðill, almannaþjónustumiðill, ríkismiðill eða 

ríkisfjölmiðill verða í þessari rannsókn notuð fyrir enska heitið Public Service 

Broadcasting, oft skammstafað PSB, eða stytt í Public Broadcasting. Í ljósi þeirrar 

þróunar sem orðið hefur á miðlun myndefnis má benda á notkun hugtaksins 

almannamiðill fyrir enska hugtakið Public Service Media, skammstafað PSM 

(Jakubowicz, 2010). Að mati rannsakanda er hugtakið almannamiðill heldur víðara 

hugtak en ríkismiðill og nær betur utan um hlutverk þessara miðla í nútímasamfélagi. 

Ekki er til nein ein algild skilgreining á almannamiðlum en með verulegri einföldun 

má segja að um sé að ræða ljósvakamiðla sem eru í almenningseign og eru að hluta til 

eða öllu leyti reknir fyrir almannafé. Til frekari glöggvunar er hér bent á nokkur atriði 

sem telja má að séu sameiginleg einkenni flestra ef ekki allra almannamiðla. Þau eru, 

svo eitthvað sé talið, almenn útbreiðsla (e. universal accessibility), að höfða til 

almennings, huga að þörfum minnihlutahópa, stuðla að samfélagsvitund og 

ímyndarsköpun þjóða og varðveislu tungumáls og menningararfs (Bardoel og 

d’Haenens, 2008; Syvertsen, 1992).  

 Í öðrum skilgreiningum er lögð áhersla á að almannamiðlar skuli stefna að því 

að sinna þeim þörfum áhorfenda sem miðlar á frjálsum markaði gera ekki. Er í því 

sambandi bent á fjölræði og fjölbreytni (e. pluralism and diversity), sjálfstæði frá 

markaðsöflum og að almannamiðlar leggi áherslu á gæði fremur en vinsældir (Dijk, 

Nahuis, og Waagmeester, 2006). Aðgengi er lykilhugtak þegar rætt er um 

almannamiðla og að margra mati gegna þeir mikilvægu lýðræðishlutverki, þar sem 

þeir eiga að stuðla að jafnræði meðal þegnanna. Í þjónustusamningi ríkisins við RÚV 

sem gildir frá árinu 2011 er tekið fram að sérstaða Ríkisútvarpsins sem 

almannaútvarps sé að vera „samnefnari þjóðarinnar sem nýtur trausts almennings.“ 

(Mennta- og menningarmálaráðuneytið og RÚV, 2011). Munurinn á milli 

einkarekinna og ríkisrekinna miðla er í þessu sambandi m.a. sá að einkareknir 

fjölmiðlar taka einungis mið af kröfum og réttindum viðskiptavina sinna meðan 

almannamiðlar þurfa að taka tillit til borgaralegra réttinda allra þegna þjóðfélagsins 

(Sigurjón Jóhannsson, 2014). Almannaþjónustuhlutverkið markar því bæði sérstöðu 

miðlanna og setur þeim skorður.  

 Samkvæmt menningarhagfræðinni tilheyra almannamiðlar s.k. almanna-

gæðum (e. public good) og virði þeirra og afurðanna sem þeir framleiða, þ.e. 

dagskráin og önnur þjónusta sem þeir inna af hendi, endurspeglast ekki einungis í 

efnahagslegu virði heldur einnig í menningarlegu og samfélagslegu virði (Ágúst 

Einarsson, 2012).  

 
2.2. HVAÐ ERU NÝMIÐLAR? 

 
Sé einföld leið valin til að skýra á hugtakið nýmiðlar má lýsa því sem miðlum sem 

bera sterk einkenni tækni- og markaðsnýjunga. Tækni við miðlun myndefnis, frétta og 

annarra upplýsinga er í stöðugri þróun og því eru skilgreiningar á hugtakinu nýmiðlar 

margar og ólíkar og nýjar skilgreiningar verða til nánast daglega. Hugtakið er almennt 

notað um þá miðla sem komið hafa fram á sjónarsviðið á undanförnum árum og 

áratugum en eins og orðið gefur til kynna er verið að vísa til þeirra miðla sem eru nýir 

hverju sinni. Því má gera ráð fyrir að hugtakið hafi ekki sömu merkingu fyrir alla, og 

getur þar t.d. verið munur á milli kynslóða. Þannig gæti einhverjum sem fæddur er um 

miðja síðustu öld þótt sjónvarpið vera ný tækni meðan ungu fólki í dag þykir ekkert 

nýtt við internetið (Þorbjörn Broddason, 2005). Þegar rætt er um nýmiðla er oftast um 

stafræna og tölvustýrða tækni að ræða, auk þess sem gagnvirkni er algengur eiginleiki 

í þessu sambandi. Gagnvirkni er m.a. skilgreind sem víxlverkun eða það þegar 

notendaviðmót miðilsins (e. Human Computer Interface) virkjar notandann til 

þátttöku og hann hefur möguleika á að hafa áhrif á gang mála, í stað þess að vera 

óvirkur móttakandi (Manovich, 2001). Nýmiðla má einnig skilgreina út frá þeim 

eiginleika að bygging þeirra er ekki endanleg heldur opin, þar sem stafræn tækni 

býður upp á möguleika á afritun, endurkóðun og endurröðun. „Því er fræðilega séð 

hægt að krukka endalaust í nýmiðlum og búa til úr þeim endalaust margar 

mismunandi útgáfur.“ (Bjarki Valtýsson, 2011, bls. 243)  

 Stafræn tækni hefur rutt sér til rúms á flestöllum sviðum samfélagsins og er oft 

í notkun meðfram eldri hliðrænni (e. analog) tækni og þótt nýmiðlar gætu í sjálfu sér 

tekið við af hinum hefðbundnu fjölmiðlum svo sem dagblöðum, útvarpi og sjónvarpi, 

reikna fæstir fræðimenn á þessu sviði með að hinir síðarnefndu hverfi af vettvangi í 

nánustu framtíð (Þorbjörn Broddason, 2005). Þó eru þeir til sem spá því að t.d. 

hefðbundið sjónvarpsáhorf muni brátt heyra sögunni til (Nútíminn, 2014; Sullivan, 

2015). Skilgreiningin hugtaksins nýmiðill nær yfir vítt svið miðlunar og er notuð t.d. 

um samfélagsmiðla, blogg og tölvupósta en einnig um áþreifanlega hluti, svo sem 

spjaldtölvur og snjallsíma, eða m.ö.o. tækni sem veitir neytendum aðgang að 

internetinu og stafrænni menningu. Þess skal þó getið að þessi flokkun í nýmiðla 

annars vegar og hefðbundna miðla hins vegar er mikil einföldun og stundum eru 

mörkin ekki alveg augljós. Er nettengt snjallsjónvarp t.d. hefðbundinn miðill eða 

nýmiðill?  

 Það sem rætt er um og flokkast getur sem nýmiðlar í þessari rannsókn eru 

einkum þær miðlunarleiðir sem eru tiltölulega nýtilkomnar og rannsakandi telur að 

hafi bein eða óbein áhrif á sjónvarpsáhorf ungs fólks. Má þar nefna efnisveitur á 

internetinu, streymisþjónustur, efnisveitur sjónvarpsstöðvanna (VOD-þjónustu) og 

samruna ólíkra miðla (e. convergence), t.d. með tengingu samfélagsmiðla við 

sjónvarpsmiðilinn með gagnvirkum hætti. 

 
2.3.  ÞRÓUN Á MIÐLUN MYNDEFNIS 

 
Börn og ungmenni hafa frá upphafi verið mikilvægur markhópur fyrir 

sjónvarpsútsendingar og snemma fóru sjónvarpsstöðvar að bjóða upp á sérstaka 

dagskrá fyrir unga áhorfendur, með það fyrir augum að veita þeim fræðslu og 

afþreyingu (Vanhaeght og Donders, 2015). 

 Rannsakandi fæddist árið 1966, sem er sama ár og Sjónvarpið hóf útsendingar, 

og tilheyrir því fyrstu kynslóð Íslendinga sem alist hefur upp við sjónvarp frá 

fæðingu. Sjónvarpsáhorf varð fljótt að sjálfsögðum hlut fyrir þá sem ólust upp á 7. og 

8. áratugnum. Öðru máli gegnir um næstu kynslóðir á undan, sem bjuggu við gerólíkt 

umhverfi hvað varðar afþreyingu og fjölmiðla. Tafla eitt sýnir aukningu á 

sjónvarpsafnotum íslenskra heimila frá stofnun Ríkissjónvarpsins árið 1966, fram til 

ársins 2008. 

 
 Tafla 1. Fjöldi heimila með afnot af sjónvarpi 1967-2008. (Hagstofa Íslands, 2015)	  

 
 
Ríkisútvarpið hafði einokun á miðlun sjónvarps- og útvarpsdagskrár hérlendis til 

ársins 1985, en þá voru ný útvarpslög samþykkt sem leyfðu einkarekstur 

ljósvakamiðla. Nokkuð víðtæk og þverpólitísk sátt ríkti um frumvarpið á sínum tíma 

en þeir sem voru á móti frumvarpinu eða sátu hjá voru almennt fylgjandi auknu frelsi 

í fjölmiðlun en þótti frumvarpið ekki setja nægilega skýrar reglur um rekstur 

einkarekinna útvarps- og sjónvarpsstöðva. Í kjölfar þessara nýju laga hófst nýr kafli í 

fjölmiðlun hérlendis og nýir aðilar í útvarps- og sjónvarpsrekstri stigu fram á 

sjónarsviðið. Ríkisútvarpið var þar með komið í samkeppnisstöðu gagnvart 

einkareknu fjölmiðlafyrirtækjunum og hefur sú staða valdið töluverðum ágreiningi í 

samfélaginu allar götur síðan (Sigurjón Jóhannsson, 2014).  

 Fyrsta einkarekna sjónvarpsstöðin hérlendis var Stöð 2, en hún hóf 

útsendingar árið 1986. Fleiri stöðvar fylgdu í kjölfarið og framboð af 

sjónvarpsdagskrá hefur margfaldast. Að auki hefur endurvarp um gervihnetti opnað 

áhorfendum glugga út í heim og áskriftarstöðvarnar bjóða svo kallaða fjölvarpspakka 

sem innihalda úrval innlendra og erlendra sjónvarpsstöðva. Flóran hérlendis hefur í 

raun verið mjög fjölskrúðug miðað við svo fámennt þjóðfélag (Sigurjón Jóhannsson, 

2014). Sumar sjónvarpsstöðvanna sem hófu göngu sína á níunda og tíunda áratugnum 

starfa enn, s.s. Stöð 2 og Skjár einn, en rekstur annarra hefur verið lagður niður. Enn 

skjóta nýjar stöðvar upp kollinum nokkuð reglulega. Nýlegt dæmi er sjónvarpsstöðin 

Hringbraut sem hóf útsendingar í febrúar 2015 („Um Hringbraut“, 2015).  

 Samfara auknu framboði á sjónvarpsefni hefur sjónvarpstækjum á heimilum 

landsmanna fjölgað. Um síðustu aldamót var algengt að tvö eða fleiri sjónvarpstæki 

væru til á hverju heimili en eins og sjá má á töflu 2 þá fækkaði heimilum með eitt eða 

tvö sjónvarpstæki á árunum 2000-2009, á meðan heimilum með þrjú eða fjögur tæki 

fjölgaði (Hagstofa Íslands, 2015).  

 
 Tafla 2. Fjöldi sjónvarpstækja á íslenskum heimilum (Hagstofa Íslands, 2015)	  

 
 
 
Eftir því sem sjónvarpstækjunum fjölgaði héldu þau um leið innreið sína í 

svefnherbergi og barnaherbergi á heimilum landsmanna (Árni Rúnar Inaba 

Kjartansson og Steinar Sigurjónsson, 2010). Þar með má ætla að sjónvarpsáhorf hafi 

byrjað að þróast í átt til þess að vera meira einstaklingsbundið þar sem hver og einn 

horfir í einrúmi í stað þess að heimilisfólk sameinist um eitt sjónvarpstæki.  

 Ekki er svo ýkja langt síðan við tengdumst netinu í gegn um svo kölluð 

innhringimótöld, þar sem gagnaflutningurinn fór um gamlar símalínur og hraðanum 

mátti líkja við hraða snigilsins. Hraðinn á flutningi hvers kyns efnis um internetið 

hefur margfaldast á undanförnum árum og er enn að aukast. Þessi þróun opnar 

möguleika á gagnvirkri dreifingu stafrænnar menningar sem getur náð til þorra 

þjóðarinnar.  

 Tafla 3 sýnir aukningu í tölvu- og netaðgengi á íslenskum heimilum á árunum 

2002-2013 en eins og sjá má voru tæplega 97% heimila í landinu komin með 

nettengda tölvu árið 2013 og netaðgengi á Íslandi er með því mesta sem gerist í 

heiminum (Hagstofa Íslands, 2015). Þetta hefur í för með sér stóraukið aðgengi 

almennings að þeim hafsjó af fróðleik, afþreyingu, fréttum og hvers kyns öðru efni 

sem fer um internetið á degi hverjum.  

 
 Tafla 3. Netaðgangur á íslenskum heimilum (Hagstofa Íslands, 2015)	  

 
 
Upp úr aldamótum hófu flatskjáir að ryðja gömlu, þungu túbusjónvörpunum út af 

heimilum landsmanna. Nýjustu sjónvörpin á markaðnum eru nettengd snjallsjónvörp, 

með innbyggða vafra sem auðveldlega tengjast erlendum efnisveitum á borð við 

NetFlix1, Hulu2 eða YouTube. Myndbandaleigurnar, sem um tíma voru á hverju strái 

                                                
1 "Netflix, Inc. is a provider of on-demand Internet streaming media available to viewers in all of North America, South 
America and parts of Europe."(Netflix.com, 2015) 
2 "Hulu is an online video service that offers a selection of hit TV shows, clips, movies and more on the free, ad-
supported Hulu.com service, and the subscription service Hulu Plus. Instantly stream any current season episode of  

hafa nú flestar hætt rekstri. Neytandi sem sækist eftir afþreyingu getur nú valið úr 

ógrynni þátta og kvikmynda án þess að fara úr húsi og þeir sem þess óska geta halað 

niður fleiri klukkustundum af efni á fáeinum mínútum. Magn þeirra gagna sem hver 

notandi streymir eykst líka stöðugt (Helgi Sigurbjörnsson, 2012) og segja má að hver 

og einn neytandi sé orðinn sinn eigin dagskrárstjóri. Þess má geta að efnisveitur og 

deilisíður innihalda yfirleitt ekkert eða mjög lítið af íslensku dagskrárefni. Því á aukið 

aðgengi fólks að sjónvarpsefni fyrst og fremst við um erlent efni og það efni sem 

íslenskir neytendur hala niður eða sækja af streymisveitum er að langstærstum hluta 

framleitt í Bandaríkjunum (Torfi Bryngeirsson, 2014). 

 
2.4.  STJÓRNSKIPULAG OG REKSTRARFORSENDUR RÚV 

 
Talsverður munur er á stjórnskipulagi og rekstrarforsendum fjölmiðla sem eru í 

einkaeigu og í ríkiseigu og ætla má að munurinn endurspeglist bæði í stefnumótun og 

í dagskrárgerð miðlanna. Hlutverk RÚV er skilgreint í útvarpslögum auk þess sem 

þjónustusamningur við ríkið útlistar nánar þær kröfur sem gerðar eru til 

stofnunarinnar. Ríkið gerir ekki sömu kröfur til einkarekinna fjölmiðla, heldur er þess 

einungis krafist af þeim, að þeir starfi innan þess ramma sem fjölmiðlalög í landinu 

setja þeim. Einkareknu miðlarnir eru fyrst og fremst háðir kröfum áskrifenda og 

auglýsenda, enda grundvallast rekstur þeirra á tekjuöflun frá þessum aðilum, því 

þannig uppfylla þeir kröfur eigenda sinna um arðsemi (Sigurjón Jóhannsson, 2014). 

Þeir eru með öðrum orðum háðari lögmálum markaðarins en ríkismiðillinn. 

 Mennta- og menningarmálaráðherra fer með eignarhlut íslenska ríkisins í 

RÚV ohf. Stjórn RÚV er kosin á árlegum aðalfundi en í stjórninni eru tíu 

stjórnarmenn og jafnmargir varamenn tilnefndir af Alþingi og starfsmannasamtökum 

RÚV. Stjórn RÚV ræður útvarpsstjóra til fimm ára í senn. „Hann er æðsti yfirmaður 

allrar dagskrárgerðar og hefur daglegan rekstur Ríkisútvarpsins með höndum. Hann 

skal hafa að leiðarljósi hlutverk og skyldur þess, eins og kveðið er á í lögum.“ 

(„Ríkisútvarp okkar allra – til framtíðar“, 2015). 

 Fimm manna fjölmiðlanefnd er skipuð af ráðherra mennta- og menningarmála, 

til fjögurra ára í senn. „Með starfsemi fjölmiðlanefndar er stuðlað að því að 

markmiðum og tilgangi fjölmiðlalaga verði náð. Henni er ætlað að efla fjölmiðlalæsi, 

fjölbreytni og fjölræði í fjölmiðlum, standa vörð um tjáningarfrelsi og rétt almennings 

til upplýsinga“ („Viðamikið hlutverk fjölmiðlanefndar“, 2015). Hlutverk 

fjölmiðlanefndar gagnvart RÚV er m.a. að leggja sjálfstætt mat á það hvort stofnunin 

uppfylli þjónustuhlutverk sitt sem almannamiðill.  

 Á mynd 3, sem sýnir stjórnskipulag Ríkisútvarpsins, má sjá að útvarpsstjóri 

starfar undir stjórn RÚV en undir útvarpsstjóra starfa svo stjórnendur mismunandi 

deilda. Stofnunin skiptist í tvö meginsvið. Á öðru eru fjármál, rekstur og tækni en á 

hinu eru samskipti, þróun og mannauður. Helstu deildir innan RÚV eru dagskrárdeild 

Rásar 1, dagskrárdeild Rásar 2, dagskrárdeild Sjónvarps, ásamt íþróttum, fréttastofu 

og loks nýmiðladeild (RÚV, 2012). 

 

 
Mynd 4. Stjórnskipulag RÚV ohf. (Mynd: ruv.is). 

 
Árið 2005 var rekstrarformi Ríkisútvarpsins breytt frá því að vera ríkisrekinn 

fjölmiðill og stofnað var opinbert hlutafélag utan um reksturinn. Rök þáverandi 

valdhafa með þessum lagabreytingum, sem í daglegu tali eru kallaðar ohf.-væðingin, 

voru m.a. að takmarka ábyrgð ríkisins og auka sveigjanleika í rekstri félagsins. Ekki 

liggur í augum uppi hvort breytt rekstrarform hefur haft fyrrgreind áhrif og enn eru 

skiptar skoðanir um þann ávinning sem breytingarnar hafa haft í för með sér (Erla 

Ósk Ásgeirsdóttir, 2012; Jóhann Bjarni Kolbeinsson, 2015). Þáverandi minnihluti á 

Alþingi gagnrýndi þau vinnubrögð sem meirihluti Framsóknar- og Sjálfstæðisflokks 

með þáverandi menntamálaráðherra, Þorgerði Katrínu Gunnarsdóttur, í fararbroddi 

viðhafði við lagabreytingarnar. Töldu andstæðingar frumvarpsins að með því að 

breyta RÚV í hlutafélag væri stigið skref, sem í samsvarandi tilvikum hafi á endanum 

leitt til sölu viðkomandi stofnunar (Bjarki Valtýsson, 2011).  

 Ef marka má mikla fjölmiðlaumfjöllun, hefur RÚV átt undir högg að sækja 

undanfarið. Í kjölfar efnahagshrunsins árið 2008, hefur stofnunin búið við óöruggar 

rekstrarforsendur og hefur nokkrum sinnum þurft að endurskipuleggja reksturinn og 

fækka stöðugildum til að bregðast við niðurskurði á ríkisframlögum (Klapptré, 2013; 

Ægir Þór Eysteinsson, 2014; Viðskiptablaðið, 2015). Meðal þess sem stofnunin glímir 

við er fastur kostnaður í rekstrinum sem af mörgum er talinn hár, íþyngjandi 

lífeyrisskuldbindingar sem fylgdu með í kaupunum við ohf-væðinguna og kostnaður 

við rekstur fasteigna (Ingvi Hrafn Óskarsson, 2014). Að auki hefur RÚV á liðnum 

árum lagt í umtalsverðar fjárfestingar til að koma á nýju stafrænu dreifkerfi með 

útbreiðslu á landsvísu („Dreifikerfi“, 2015). 

 
2.4.1. Tekjur 

 
Frá upphafi hefur Ríkisútvarpið verið ríkisstyrkt og rekið á fjárlögum að hluta. Lengst 

af var sérstakt afnotagjald innheimt af hverju sjónvarpstæki en það var afnumið árið 

2009. Þess í stað er nú innheimt sérstakt útvarpsgjald, sem í daglegu tali er kallað 

„nefskattur“ og er gjaldið lagt á hvern einstakling og lögaðila sem ber sjálfstæða 

skattaaðild (Ríkisskattstjóri, 2014). Á árinu 2014 var útvarpsgjald á hvern lögaðila 

19.400 krónur en undanfarin ár hefur ríkið ráðstafað hluta þess í önnur og óskyld 

verkefni. Að auki hefur gjaldið lækkað á milli ára verður 16.400 krónur á fjárlögum 

ársins 2015. Hins vegar fær RÚV 175 milljón króna aukaframlag, sem nota á 

sérstaklega í framleiðslu á innlendri dagskrá (Atli Ísleifsson, 2015; Kári Gylfason, 

2015). 

 Auk opinberra framlaga aflar RÚV umtalsverðra tekna á auglýsingamarkaði. 

Að margra mati skekkir þessi staða samkeppnisumhverfi sjónvarps- og útvarpsstöðva 

á Íslandi (Erla Ósk Ásgeirsdóttir, 2012; Jón Kaldal, 2012). Á síðari árum hefur 

fjölmiðlaumhverfið á Vesturlöndum í auknum mæli einkennst af markaðshyggju þar 

sem samkeppni, kröfur neytenda og hagnaðarsjónarmið ráða för (Sigurjón 

Jóhannsson, 2014).  

 Rekstur ríkisfjölmiðils í almannaþágu er háður vilja ráðandi afla hverju sinni 

en undanfarið hefur nokkuð borið á óánægju og efasemdum stjórnmálamanna 

hérlendis um réttmæti og áreiðanleika í fréttaflutningi og annarri dagskrárgerð RÚV 

(Jóhann Páll Jóhannsson, 2015). Stofnunin er því oft á milli tveggja elda og þarf 

ítrekað að réttlæta tilveru sína gagnvart samkeppnisaðilum, skattgreiðendum, 

valdhöfum og áhorfendum. Gagnrýnisraddir sem draga tilverurétt ríkismiðilsins í efa 

verða einnig sífellt háværari þótt margir haldi enn á lofti mikilvægi þess að reka hér 

öflugan almannamiðil (Atli Þór Fanndal, 2015). Nánar er fjallað um mismunandi 

viðhorf til RÚV og ágreining um almannamiðilinn í kafla 2.6.6. 

 
2.5.  STEFNA RÚV 

 
Eins og gildir um aðra ríkisstyrkta menningarstarfsemi eru rekstrarforsendur RÚV að 

miklu leyti háðar þeirri stefnu sem stjórnvöld hverju sinni setja í menningarmálum. 

Umfjöllun um stefnu RÚV í þessum kafla skiptist í tvö hólf. Annars vegar er fjallað 

um stefnu stjórnvalda í málefnum RÚV sem birtist m.a. í lagasetningum, í 

þjónustusamningi ríkisins við RÚV og í öðrum útgefnum stefnumótunarplöggum. 

Hins vegar er fjallað um innri stefnumótun RÚV sem sett var fram árið 2012 og gildir 

til 2016 (RÚV, 2012). Stefna RÚV birtist ekki einungis í forskrifaðri stefnu heldur 

einnig í framkvæmdri stefnu. Forskrifuð stefna er ekki alltaf framkvæmd stefna því 

margt af því sem fram kemur í forskrifaðri stefnu kemur aldrei til framkvæmda og 

margt sem kemur til framkvæmda í menningar- og listalífi er í raun sjálfsprottið og 

óháð gildandi menningarstefnu (Duelund og Kangas, 2003). Þannig getur forskrifuð 

stefna stjórnvalda t.d. verið að styðja vel við bakið á menningarstofnunum, á sama 

tíma og framkvæmd stefna birtist í miklum niðurskurði. 

 Formleg stefnumótun í menningarmálum hefur færst í vöxt undanfarin ár en 

hún hefur einnig verið gagnrýnd fyrir það að vera forræðishyggja eða tæki ráðandi 

stétta til að ná til sín auknum völdum. Því er þá gjarnan haldið á lofti að markmið 

stefnumótunarinnar séu ekki byggð á listrænum eða menningarlegum markmiðum 

heldur pólitískum, félagslegum eða efnahagslegum (Haukur F. Hannesson, 2009; 

Duelund og Kangas, 2003).  

 
2.5.1. Menningarstefna ríkisins og RÚV 

 
Eins og títt eru um almannaþjónustumiðla er áhersla á lýðræðisleg gildi meðal 

lykilatriða í stefnumótun stjórnvalda um RÚV. Þegar Ríkisútvarpið var stofnað árið 

1930 var skilgreint hlutverk þess að uppfræða þjóðina til sjávar og sveita (Kristín 

Ruth Jónsdóttir, 2014) og það er ljóst að stofnunin hefur ávallt þjónað ákveðnum 

tilgangi fyrir íslensk yfirvöld. Sér í lagi hefur hlutverki Ríkisútvarpsins við varðveislu 

íslenskrar tungu og menningararfs alla tíð verið gert hátt undir höfði í 

stefnumótunarplöggum (“Menningarstefna,” 2013). Í lögum um RÚV er hlutverki og 

skyldum stofnunarinnar lýst á ítarlegan hátt auk þess sem þar koma fram helstu 

markmið ríkisins með rekstri fjölmiðlaþjónustu í almannaþágu. Þar er lögð áhersla á 

lýðræðislegt, menningarlegt og samfélagslegt hlutverk stofnunarinnar. Nánar er 

útlistað hvernig lögunum skuli framfylgt í þjónustusamningi sem gerður er milli 

mennta- og menningarmálaráðherra og RÚV (Mennta-og menningarmálaráðuneytið 

og RÚV, 2011). 

 Til að flokka ólíka stefnumótun stjórnvalda í málefnum menningar og lista í 

Evrópu og Bandaríkjunum settu þau Harry Hillman-Chartrand og Claire McCaughey 

(1989) fram fjórskipt líkan sem lýsir mismunandi nálgun í stefnumótun. Hólfin í 

líkaninu er fjögur en þau skarast á ýmsa vegu. Þau eru kölluð miðlarinn (e. the 

facilitator), velgjörðarmaðurinn (e. the patron), arkitektinn (e. the architect) og 

verkfræðingurinn (e. the engineer). Líkan Chartrands er tæki sem fræðimenn nota til 

að greina helstu tilhneigingar í menningarstefnu, t.d. hversu mikið stjórnvöld vilja að 

stutt sé við bakið á einhverri tiltekinni menningarstarfsemi og hversu mikil ítök 

stjórnvöld ætla sér að hafa í menningarmálum. Menningarstefna á Íslandi, eins og á 

hinum Norðurlöndunum, fellur að miklu leyti undir arkitektalíkan Chartrands. 

Arkitektalíkaninu er lýst þannig að tekist er á um stefnumótun á vettvangi 

stjórnmálanna og íhlutun stjórnvalda felst í aðallega í því að skapa ramma utan um 

menningarstarf. Á Norðurlöndum er gjarnan lögð áhersla á lýðræðisvæðingu listanna, 

til dæmis með því að lágmarka kostnað og jafna aðgengi almennings að listum og 

menningu, óháð búsetu eða félagslegri stöðu (Duelund og Kangas, 2003). Auk þess er 

við stefnumörkun gjarnan hlustað að viðhorf þeirra sem starfa á sviði lista eða 

skapandi greina eða fulltrúa frá félagasamtökum þeirra. Á Íslandi er t.a.m. oft leitað til 

Bandalags íslenskra listamanna um álit á ýmsu varðandi menningarmál („Um BÍL“, 

2015).  Oftast er, a.m.k. í orði kveðnu, lögð áhersla á að regla hæfilegrar fjarlægðar  sé 

virt. Regla hæfilegrar fjarlægðar (e. Arm's length principle) gengur út á að halda 

pólitísku valdi frá ákvarðanatöku þegar kemur að opinberum fjárveitingum til lista- og 

menningarstarfsemi. Þannig er leitast við að tryggja þeim sem standa að listsköpun og 

menningarstarfi ákveðið sjálfstæði og hindra pólitísk öfl í að misnota lista- og 

menningargeirann í eigin þágu. Misjafnlega gengur að halda reglu hæfilegrar 

fjarlægðar í heiðri hérlendis, hvort sem um er að kenna fámenni eða einhverju öðru. Í 

ritinu Íslensk menningarpólitík (2011) segir Bjarki Valtýsson íslenska fjölmiðla vera í 

varasamri stöðu vegna fámennis og skorts á faglegum vinnubrögðum.  

 
Ísland er fámennissamfélag með tiltölulega gagnsæjum valdablokkum sem 
teygja sig í ýmsa anga samfélagsins. Kunningja-, valda- og flokkatengsl gera það 

að verkum að ýmsum stofnunum samfélagsins er ekki stýrt af sama fagleika og 
tíðkast í mörgum nágrannalanda okkar. Þetta á við um stjórn Ríkisútvarpsins, 
sem og annarra íslenskra fjölmiðlasamsteypa. (Bjarki Valtýsson, 2011, bls. 192) 

 
Bjarki telur fjölmiðla, þá sérstaklega sjónræna miðla, hafa mótandi áhrif á skoðanir 

fjöldans og því „mikilvægt afl í jafnvægi kerfis, lífheims og almannasviða.“ (Bjarki 

Valtýsson, 2011). Bjarki vísar þarna til kenninga Habermas sem nánar verður fjallað 

um í kafla 2.6.5. 

 Menningarstefna íslenska ríkisins, Íslensk menningarstefna (2013), var fyrst 

gefin út með formlegum hætti af Mennta- og menningarmálaráðuneytinu árið 2013. 

Þar er tekið fram að reglu hæfilegrar fjarægðar skuli fylgt í opinberum fjárveitingum 

til menningarstarfs. „Stjórnvöld haga stuðningi sínum við menningarstarfsemi í 

samræmi við regluna um hæfilega fjarlægð við úthlutun opinbers fjár til 

menningarstarfs, t.d. í starfi stofnana og sjóða og í úthlutunarnefndum starfslauna 

listamanna.“ (Menningarstefna, 2013). 

 Oft kemur þó fyrir að regla hæfilegrar fjarlægðar sé ekki virt og 

stjórnmálamenn á ýmsum tímum hafa sveigt hjá henni og veitt fé í verkefni, t.d. í 

kjördæmum sínum, eða sem eru þeim þóknanleg á annan hátt (Ingi Freyr 

Vilhjálmsson, 2014; „Ríkisendurskoðun gagnrýnir styrkveitingar forsætisráðherra“, 

2014). Eins eru dæmi um að stjórnvöld breyti fyrirkomulagi í menningarmálum eins 

og gerðist t.d. í maí 2013, þegar ríkisstjórn Sigmundar Davíðs Gunnlaugssonar lét, 

samkvæmt forsetaúrskurði um skiptingu stjórnarmálefna milli ráðuneyta, færa mál er 

varða þjóðmenningu frá Mennta- og menningarmálaráðuneyti til Forsætis-

ráðuneytisins („Fyrsta ráðuneyti Sigmundar Davíðs Gunnlaugssonar“, 2013). Um 

flutning málaflokks um þjóðmenningu milli ráðuneyta skrifaði Njörður Sigurjónsson, 

doktor í menningarstjórnun, m.a.: 

 
Á að fella úr gildi meginregluna um hæfilega fjarlægð milli stjórnmálamanna og 
úthlutunar almannafjár til menningarstarfsemi? Förum við aftur til baka til þeirra 
tíma þegar úthlutanir til menningarmála voru grundvallaðar á flokkstengslum og 
estetískum fordómum afskiptasamra stjórnmálamanna? (Njörður Sigurjónsson, 
2013) 

 
Flestir fræðimenn á sviði menningarstefnu telja reglu hæfilegrar fjarlægðar eitt 

mikilvægasta tækið við mótun menningarstefnu og sjá blikur á lofti þegar ráðandi öfl 

ganga of langt í afskiptum sínum af menningarmálum. 

 Módelin í menningarstefnulíkani Chartrands skarast á ýmsan hátt og sjaldan 

fellur stefna einungis undir eina flokkun. Samkvæmt líkaninu er menningarstefna sem 

einkennist af afgerandi ríkisafskiptum kennd við verkfræðinginn. Styður ríkið þá 

einungis við bakið á þeirri menningarstarfsemi sem fellur að ríkjandi stefnu og 

markmiðum ráðandi afla. Í sögulegu samhengi hefur slík stefnumótun tíðkast í 

samfélögum þar sem stjórnarhættir einkennast af alræði og skorti á tjáningarfrelsi, t.d. 

í Þýskalandi á tímum nasismans og í Sovétríkjunum fyrir fall járntjaldsins árið 1989 

(Duelund og Kangas, 2003). 

 Stefnumótun um málefni almannamiðla einkennist oftar en ekki af þjónandi 

menningarstefnu (e. instrumental cultural policy). Með þjónandi menningarstefnu er 

átt við að menningarstarfseminni sem um ræðir er ætlað samfélagslegt hlutverk, t.d. 

við að uppfræða almenning, skapa atvinnu eða laða að ferðamenn. Þá er 

menningarstefnan farin að þjóna öðum hagsmunum en þeim sem tengjast 

menningarstarfseminni sem slíkri (Duelund og Kangas, 2003; Haukur F. Hannesson, 

2009). Stefna RÚV hefur í gegn um tíðina einkennst af því samfélagslega hlutverki 

sem stofnuninni er ætlað sem öflugt samskiptatæki í þjóðareign. RÚV er einnig 

mikilvægur þáttur í almannavarnakerfi þjóðarinnar og þegar kemur að ungu fólki 

hefur uppeldislegt hlutverk miðilsins jafnan verið sett í forgrunn. Er þá lögð áhersla á 

að dagskráin sé fræðandi og á vönduðu íslensku máli (Matthildur Björg 

Gunnarsdóttir, 2004).  

 Fjölmiðlakannanir hafa sýnt að RÚV nýtur trausts meðal þjóðarinnar (MMR, 

2014). Sértækt samfélagslegt hlutverk almannamiðilsins kann að vera enn skýrara nú 

en áður, í ljósi stóraukins framboðs og aðgengis almennings að allskonar lítt ritstýrðu 

efni á internetinu. Tilvist RÚV sem almannamiðils er þó háð vilja löggjafarvaldsins 

og stjórnvalda hverju sinni og það er þeirra að skapa stofnuninni þann 

rekstrargrundvöll sem hún byggir starfsemi sína á. Margir telja pólitískan stuðning við 

RÚV hjá núverandi stjórnarmeirihluta ekki standa styrkum fótum og óttast að 

viðvarandi niðurskurður og óvissa muni skaða stofnunina (“RÚV tapaði – ekki 

Illugi,” 2016; “Útvarpsstjóri segir stöðu RÚV galna - Illugi gaf vilyrði fyrir 

peningunum,” 2015). Nánar verður fjallað um ágreining um fjármál og rekstur RÚV í 

kafla 2.6.6. 

2.5.2. Stefna RÚV og innlend dagskrá 
 
RÚV gefur út sitt eigið stefnumótunarplagg og er stefnan sett fram í myndskreyttum 

bæklingi sem aðgengilegur er á vef RÚV. Mynd 4 er tekin úr þessum bæklingi og 

sýnir að mati rannsakanda á táknrænan hátt það samband sem RÚV vill eiga við 

almenning. 

 
 

Mynd . „RÚV er samnefnari þjóðar og grundvöllur þess er traust almennings.“ (Mynd úr bæklingi RÚV) 

 
Núgildandi stefna RÚV var gefin út árið 2012 og gildir til ársins 2016 og kemur þar 

m.a. fram að meginmarkið RÚV sé „að upplýsa, fræða og skemmta. Þetta þríþætta 

hlutverk kemur fram í áherslum í fréttum, menningarefni og afþreyingu, í útvarpi, 

sjónvarpi og öðrum miðlum RÚV.“(RÚV, 2012). Þá hefur RÚV á stefnuskrá sinni að 

vera „mikilvægur þátttakandi í íslensku menningarlífi“ og „leiðandi í efnistökum og 

gæðum“ auk þess að vera gluggi Íslendinga að erlendri menningu. Það skal veita 

afþreyingu og bjóða upp á fjölbreytta nýsköpun í dagskrárgerð, sem skal vera 

samkeppnisfær við erlent efni (RÚV, 2012). Stefna RÚV virðist við fyrstu sýn afar 

metnaðarfull en sé rýnt nánar í hana er þar mikið um endurtekningar og fyrirheit sem 

eru almenns eðlis og ekki studd af tölulegum markmiðum. Þó má benda á einstaka liði 

þar sem markmiðin eru skilgreind og tímasett. T.d. er í kaflanum um dagskrárstefnu 

Sjónvarpsins kveðið á um að magn frumsýnds innlends dagskrárefnis fyrir börn skuli 

tvöfaldast á næstu tveimur árum. Ekki er þó tekið fram hvað gera skuli til að ná 

þessum markmiðum, né hvernig brugðist skuli við, náist þau ekki. 

 Hlutur íslensks dagskrárefnis á hérlendum sjónvarpsstöðvum hefur verið 

rannsakaður og leiddi sú rannsókn m.a. í ljós, að RÚV sýnir ívið meira af innlendu 

efni en hinar stöðvarnar og einnig hlutfallslega meira af fræðsluefni og fréttatengdu 

efni (Hólmfríður Anna Aðalsteinsdóttir og Jón Stefán Jónsson, 2006). Íslensk dagskrá 

á íslenskri tungu hefur frá upphafi verið þungamiðjan í stefnu stjórnvalda um 

ríkismiðilinn. Í þriðju grein laga um Ríkisútvarpið segir meðal annars: 

„Fjölmiðlaþjónusta Ríkisútvarpsins í almannaþágu hefur það markmið að mæta 

lýðræðislegum, menningarlegum og samfélagslegum þörfum í íslensku samfélagi með 

miðlun texta, hljóðs og mynda“ (Alþingi, 2013). Í þjónustusamningi stofnunarinnar er 

meðal annars kveðið á um hlutfall íslensks efnis: 

 
Ríkisútvarpið skal leggja áherslu á íslenskt sjónvarpsefni og skal hlutfall þess á 
kjörtíma, á milli kl. 19 og 23 að lágmarki vera 45%. Sameiginlegt markmið 
samningsaðila er að hlutfall þess fari í 65% á samningstímanum en það helst í hendur 
við að tekjur Ríkisútvarpsins aukist. (Mennta-og menningarmálaráðuneytið, 2011) 

 
Þá er tekið sérstaklega fram að íslensku efni skuli gert hærra undir höfði með því að 

senda það sem mest út á kjörtíma (e. prime time).  

 
RÚV mun leggja aukna áherslu á framleiðslu eða kaup á leiknu innlendu efni fyrir 
útvarp og sjónvarp. Ætíð verði boðið upp á tvær nýjar sjónvarpsþáttaraðir á hverju 
starfsári hið minnsta. Að auki er gert ráð fyrir að reglulega verði farið í gerð 
sjónvarpsmynda. RÚV sýni, meðal annars í beinum útsendingum, frá menningar-
viðburðum, s.s. tónleikum og standi fyrir margvíslegri samkeppni, til dæmis  
jólalaga-, söngva- og danskeppni. (RÚV, 2012)   

 
Í stefnunni er einnig rætt um að „efla innlenda fræðsluþætti, bæði eigin framleiðslu og 

aðkeypt efni frá sjálfstæðum framleiðendum“. Af þessu er ljóst að metnaður 

stofnunarinnar til að bjóða upp á fjölbreytta innlenda dagskrá er mikill. 

2.5.3. Nýmiðlun og ungt fólk 
 

Eitt af lykilgildunum í stefnu RÚV (2012) er að dagskrárframboðið eigi að þjóna 

öllum og að tryggja skuli „fjölbreytni í efnisöflun, dagskrárvali og miðlunarleiðum“. 

Þar kemur einnig fram að RÚV „nær til allra og kemur dagskrárefni sínu á framfæri 

með þeim miðlum og á þann hátt sem best hentar á hverjum tíma.“ (RÚV, 2012). Hér 

vekur athygli rannsakanda notkun hugtaksins „miðlar“ í fleirtölu sem undirstrikar það 

að með tilkomu internetsins eru útvarp og sjónvarp ekki lengur einu miðlunarleiðir 

RÚV. 

 Nýjar miðlunarleiðir myndefnis eru meðal þeirra atriða sem skoðuð eru í 

þessari rannsókn þar sem bæði er spurt út í línulegt áhorf þátttakenda og hvort 

dagskrárefni RÚV skili sér til þeirra með öðrum og nýrri miðlunarleiðum. Nú þegar 

hafa ýmsar breytingar átt sér stað innan RÚV til að bregðast við kröfum neytenda um 

aukið frelsi. Nýmiðladeild RÚV var stofnuð árið 2011 og starfar hún við þróun á 

miðlun efnis. Skilgreint hlutverk nýmiðladeildarinnar er að „vera leiðandi í 

innleiðingu og notkun RÚV á nýjum miðlum og samskiptaformum, t.d. „á vefnum, í 

farsímum og öðrum nettengdum tækjum auk samfélagsmiðla.“ (RÚV, 2012). Helstu 

nýjungar, sem teknar hafa verið í notkun fram til þessa, miða að því að auka aðgengi 

fólks að dagskránni, t.d. með Sarpinum3 auk þess sem sjónvarpsdagskrá RÚV er nú 

aðgengileg í hliðruðu áhorfi (tímaflakki) og „VOD-þjónustu“ (e. Video on Demand)4 

sem miðlað er af fjarskiptafyrirtækjum og með „Sjónvarps-appinu“ frá íslenska 

hugbúnaðarfyrirtækinu OZ, sem gerir fólki kleift að horfa á sjónvarpsdagskrána í 

snjalltækjum sínum (Pressan, 2013). 

 Nýsköpun og ræktun á sérstöku sambandi við almenning eru áhersluatriði í 

stefnu RÚV sem vill eiga samtal við alla þjóðina, ná athygli ólíkra þjóðfélagshópa og 

vera „vettvangur fyrir tjáningu notenda“. Þá er tekið fram að „samtalið við 

landsmenn“ skuli tryggt (RÚV, 2012) og þótt þar sé ekki útlistað hvernig það skuli 

gert né hvernig tjáning notenda eigi að fara fram virðist sem stofnunin sé að hallast í 

átt til aukinnar gagnvirkni. Þannig sé stefnt að því að miðlun RÚV fari ekki fram í 

einstefnu heldur tvístefnu, þar sem notendur öðlast möguleika á að koma 

sjónarmiðum sínum á framfæri og taka þátt í tvíhliða samskiptum á miðlum RÚV. 

Nokkrum sinnum er minnst á ungt fólk í dagskrárstefnu RÚV. 

 
Gerðar verða markvissar tilraunir með efni sem höfðar til ungs fólks. Vefurinn 
verður nýttur markvisst og ýtt undir gagnvirkni. Búinn verður til vettvangur fyrir 
dagskrárgerð ungs fólks í miðlum RÚV. Efni sem höfðar til ungs fólks verður 
gert aðgengilegra á vefnum og í dagskrá RÚV. (RÚV, 2012) 

 
Notkun orðsins „tilraunir“ vekur athygli rannsakanda þar sem það gefur til kynna að 

leita þurfi leiða til að ná til þessa hóps og að höfundar stefnunnar séu meðvitaðir um 

að það sem hingað til hefur verið gert til að höfða til ungs fólks dugi ekki til og því 

þurfi að gera tilraunir.  

 

                                                
3 „Sarpurinn er vefupptökusafn RÚV. Þar er safnað saman upptökum af Rás 1, Rás 2 og RÚV til spilunar á vefnum.“ 
(„Hvað er Sarpurinn?“, 2015) 
4Video on Demand er gagnvirkt kerfi þar sem áhorfandinn velur úr úrvali sjónvarpsefnis og kvikmynda til að horfa á, á 
þeim tíma sem hann kýs (Hilderbrand, 2010). 

  Mynd 5. Stórir og smáir með skjái. (Mynd:Stock Photos, 2015) 

   
Eitt nýjasta útspil RÚV er vefsvæði fyrir börn sem kallast „KrakkaRÚV“ og var það 

opnað í október 2015. „KrakkaRÚV er samheiti yfir alla þjónustu RÚV við börn, 

hvort sem er í sjónvarpi, útvarpi eða á vefnum. Kjarninn í starfseminni er vefurinn 

www.krakkaruv.is, þar sem nálgast má skemmtilegt og fræðandi barnaefni á íslensku 

á aðgengilegan hátt.“ („KrakkaRÚV, Komdu með í ævintýraferð“, 2015). 

Rannsakandi telur víst að þessi nýi vefur sé svar stofnunarinnar við 

snjalltækjavæðingu íslenskra barna en á slóðinni geta börnin skoðað dagskrárefni 

RÚV, en einnig farið í leiki eða skapað eigið efni. 

 
2.6.  STAÐA ALMANNAMIÐLA 

 
Rekstrarumhverfi almannamiðla markast af ólíkum þáttum sem fela í sér bæði ógnir 

og tækifæri. Tækniþróun síðustu ára felur í sér bæði tækifæri og ógnir fyrir 

almannamiðla. Almannasjónvarpið er í harðri samkeppni um tíma og athygli 

áhorfenda, bæði vegna mikils framboðs á sjónvarpssefni á öðrum miðlum en einnig 

vegna mikils framboðs á annars konar afþreyingu. Almannamiðlar eru auk þess oftast 

nær plagaðir af þeirri valþröng (e. dilemma) að leggja áherslu á vandað og 

uppbyggjandi dagskrárefni eða leggja áherslu á að ná til fjöldans með vinsælu 

afþreyingarefni.  

 

2.6.1. Staða almannamiðla í nágrannalöndunum 
 

 Af þeim fræðigögnum sem rannsakandi viðaði að sér og fjalla um stöðu 

almannamiðla er aðeins ein rannsókn sem skoðar viðhorf ungmenna til þeirra. Það er 

rannsókn Alinu Lingnau (2012) á sviði fjölmiðlafræði þar sem borið er saman áhorf 

og afstaða ungmenna í Svíþjóð og Þýskalandi til ríkisrekinna og einkarekinna 

sjónvarpsstöðva. Lingnau komst m.a. að þeirri niðurstöðu að unga fólkið metur 

ríkisstöðvarnar meira en þær einkareknu, þótt þeim finnst dagskrá hinna síðarnefndu 

yfirleitt skemmtilegri (Lingnau, 2012). Að mati Bardoel og d’Haenens (2008) er stöðu 

almannasjónvarps í Evrópu ógnað af aukinni einstaklingsvæðingu í samfélaginu og 

óhagstæðu pólitísku umhverfi, þar sem ríkisstjórnir eru sífellt tregari til að láta 

almannamiðlunum nægilegt fjármagn í té til að tryggja stöðugleika og eðlilega þróun í 

rekstri þeirra. Þau sjá einnig blikur á lofti varðandi hækkandi aldur og aukna einsleitni 

áhorfenda og benda á að evrópskar ríkisstöðvar tapi hratt áhorfi meðal ákveðinna 

hópa í samfélaginu. Á þetta sérstaklega við um ungt fólk, innflytjendur og þá sem 

hafa litla menntun. Bardoel og d’Haenens fullyrða að í Hollandi sé u.þ.b. helmingur 

þjóðarinnar, aðallega úr fyrrnefndum þjóðfélagshópum, við það að snúa baki við 

ríkisreknu sjónvarpi og að ekki sjái fyrir endann á þeirri þróun (Bardoel og 

d’Haenens, 2008).  

 
2.6.2. Sérstaða RÚV 

 
Sérstaða RÚV og mikilvægi þess sem miðils í almannaþjónustu endurspeglast 
ekki hvað síst í að uppfylla lýðræðislegar, menningarlegar og samfélagslegar 
þarfir í þjóðfélaginu með miðlun texta, hljóðs og mynda til landsmanna allra. 
Meginmáli skiptir að RÚV viðhaldi og rækti það mikla og almenna traust sem 
félagið nýtur í samfélaginu. (RÚV, 2012) 

 
RÚV hefur sérstöðu meðal fjölmiðla á Íslandi hvað varðar útbreiðslu en miðillinn nær 

til nánast allra landsmanna. Einnig nýtur RÚV mests trausts meðal almennings og 

samkvæmt mælingum Markaðs og miðlarannsókna árið 2013, þá sögðust 76,5% 

svarenda „bera mikið traust til fréttastofu RÚV og 71,1% sögðust bera mikið traust til 

ruv.is“ (MMR, 2014). Í kaflanum um gildi í stefnuskrá RÚV segir: „Ítrekaðar 

mælingar sýna að RÚV nýtur yfirburðatrausts þjóðarinnar samanborið við aðra 

fjölmiðla og er meðal þeirra stofnana samfélagsins sem almenningur treystir best. 

Traust þjóðarinnar er fjöregg RÚV og verðmætasta „eign“ þess.“ (RÚV, 2012).  

 Frá því ríkisreknar útvarps- og sjónvarpsstöðvar skutu fyrst upp kollinum í 

Evrópu og í Bandaríkjunum hefur rekstur þeirra oft verið umdeildur. Ísland er þar 

engin undantekning. Áður fyrr má segja að ríkt hafi nokkur samhugur um tilvist RÚV 

en í efnahagsþrengingum síðustu ára urðu raddir þeirra, sem mælt hafa gegn því að 

fjármagni skattgreiðenda sé varið í rekstur útvarps og sjónvarps, háværari (Frosti 

Ólafsson, 2014). Þar að auki hefur undafarið borið nokkuð á því að ráðandi öfl varpi 

fram efasemdum um réttmæti og áreiðanleika í fréttaflutningi og annarri dagskrárgerð 

miðilsins (Jóhann Páll Jóhannsson, 2015). RÚV þarf því iðulega að réttlæta tilveru 

sína gagnvart samkeppnisaðilum, skattgreiðendum og valdhöfum. Að auki stendur 

RÚV frammi fyrir þeirri áskorun að uppfylla kröfur nýrra kynslóða um innihald, 

viðmót og aðgengi. Til þess er ætlast að RÚV bjóði samkeppnishæft efni í þeim 

miðlum þar sem núverandi og nýir neytendur vilja nálgast það.  

 RÚV stendur ekki eitt í þessari orrahríð því víða í alþjóðlegu samhengi er deilt 

um hvort sjónvarpsmiðillinn sem slíkur muni yfirhöfuð lifa af þær breytingar sem 

eiga sér stað í nútímanum. Umtalsverður samdráttur á sjónvarpsáhorfi er í öllu falli 

staðreynd í mörgum löndum í kring um okkur og uppi eru kenningar um, að 

sjónvarpsútsendingar eins við höfum þekkt þær síðustu 50 árin muni heyra sögunni til 

innan fárra ára (Edwards, 2013; Nútíminn, 2014; Sullivan, 2015). Aðrir telja bæði 

sjónvarpsmiðilinn sem slíkan og þ.m.t. almannamiðla enn standa styrkum fótum og 

hafa burði til að tileinka sér þær nýjungar og uppfinningar sem reglulega skjóta upp 

kollinum (Debrett, 2009). Sem dæmi samfélagsumræðuna um sjónvarpsmiðilinn er 

athyglisvert að skoða bloggfærslu Hrafns Jónssonar (2015), „Íslenski 

kvikmyndaveturinn“, í vefritinu Kjarninn: 

 
 …ég hef líklega aldrei horft eins mikið á sjónvarpið – og þá meina ég gamla 
góða fjársvelta ríkisbáknið í Efstaleitinu þrátt fyrir að teknóhipsterarnir hafi lýst 
því yfir að línulegt sjónvarp sé tímaskekkja sem sé að fara að líða undir lok í 
krafti frelsisbyltingar alnetsins. Spámennirnir eru nefnilega byrjaðir að hvísla: 
Netflix er að koma til þess að draga allar þessar íslensku ljósvakarisaeðlur ofan 
drekkingarhylinn. (Hrafn Jónsson, 2015) 

 
Hrafn bendir á að vinsælir bandarískir þættir séu síst það sem er eftirsóknarvert í 

Ríkissjónvarpinu. Það sé hægt að næla í það allt á netinu. Hins vegar sé íslensk 

dagskrárgerð hið eina sem skiptir máli fyrir miðilinn og skemmtilegast sé þegar fólk 

horfir í rauntíma og tjáir sig samtímis um sjónvarpsáhorfið á samfélagsmiðlum. Hrafn 

telur að sjónvarpið muni lifa af, líkt og „útvarpið hefur lifað af kassettuna, 

geisladiskinn, iPodinn, snjallsímann og Laugardagsmorgna með Bergsson og 

Blöndal“. Hann bendir á að samupplifunin sem fylgir sjónvarpsáhorfinu sé sterkari en 

upplifun einstaklings sem horfir einn í niðurhali eða tímaflakki og lýsir upplifuninni 

af því að horfa á spurningaþáttinn „Gettu betur“ í Sjónvarpinu, á sama tíma og „tíst“ 

er á samfélagsmiðlinum Twitter, við baðstofulesturstilfinningu. 

Það er ekki sjálfgefið að íslenskar sjónvarpsstöðvar lifi af heldur verða þær að 
skilja hvaða gildi þær hafa í hafsjó af erlendum efnisveitum: íslenska 
dagskrárgerð. Hún er það eina sem mun skipta máli. Þetta sést bæði á 
áhorfstölum og í örheimi Twitter; það er lítið að gerast undir hasstagginu 
#ÆvintýriMerlins. (Hrafn Jónsson, 2015) 

 
Samlíking Hrafns við baðstofulestur ber þess merki að hann upplifi línulegt áhorf á 

gamla góða RÚV sem einhvers konar þjóðlega samveru og að íslensk dagskrárgerð 

og tenging miðilsins við samfélagsumræðuna séu lykilatriði fyrir Sjónvarpið. Sérstaða 

RÚV sem almannamiðils, að mati Hrafns, felst því ekki í því að sýna vinsælt erlent 

sjónvarpsefni, heldur í því að eiga samtal við almenning og vera vettvangur fyrir 

menningarlega sjálfsskoðun þjóðarinnar, helst með gagnvirkum hætti (Enli, 2008; 

Hrafn Jónsson, 2015). 

 
2.6.3. Niðurhal og streymi 

 
Stór hluti af neyslu ungs fólks á sjónvarpsefni hefur færst frá línulegu áhorfi í 

sjónvarpstækinu í stofunni yfir í notkun á VOD-þjónustu, tímaflakki, streymi og 

niðurhali. Nokkuð hefur verið skrifað hérlendis um niðurhal efnis af netinu. Er þar 

oftast verið að skoða stafræna dreifingu tónlistar, en einnig annarrar afþreyingar svo 

sem sjónvarpsþátta og kvikmynda. Flestar þessara rannsókna skoða fyrst og fremst 

það tjón sem rétthafar efnisins verða fyrir í formi tekjumissis þegar efni þeirra er 

dreift ólöglega á deilisíðum á borð við Piratebay eða deildu.net en mikið magn efnis 

fer um internetið án þess að höfundar eða framleiðendur efnisins fái greitt fyrir 

afnotin (Helgi Sigurbjörnsson, 2012; Torfi Bryngeirsson, 2014).  

 IHM (Innheimtumiðstöð gjalda) lét árið 2011 gera könnun á neyslu og 

niðurhali á kvikmyndum og sjónvarpsefni. Könnunin náði til 1.206 svarenda af 

báðum kynjum, sem voru 16 ára og eldri. Þar kom meðal annars í ljós að Íslendingar 

keyptu eða leigðu tæplega þrjár milljónir sjónvarpsþátta eða kvikmynda á ári á netinu.  

Á sama tíma horfðu þeir á um níu milljónir þátta og mynda, án þess að greiða fyrir 

efnið og karlar á aldrinum 16-24 ára höluðu niður mun meira af myndefni en aðrir. 

Þátttakendur í könnuninni sáu oft á tíðum ekkert rangt við það að sækja sér 

höfundaréttarvarið efni af netinu og flestir svarendanna óttuðust heldur ekki 

afleiðingarnar af niðurhalinu, þótt þeim væri bent á að um lögbrot væri að ræða 

(Capacent, 2011). 

Tafla 4. „Hversu mikið af kvikmyndum / sjónvarpsþáttum keyptir þú, leigðir, halaðir niður eða fékkst hjá öðrum á 

síðustu 12 mánuðum?“ (Capacent, 2011) 

 

 

Rannsókn Torfa Bryngeirssonar (2014) leiddi í ljós að ein helsta ástæða sem fólk 

gefur fyrir niðurhali er sú, að það vill stjórna því sjálft hvenær það horfir á myndefni, 

að myndefni á innlendum efnisveitum sé dýrt og að úrvali og aðgengi sé ábótavant. Þá 

kom fram að áhugi á því að gerast áskrifandi að innlendri efnisveitu var meiri meðal 

þeirra sem hafa halað niður efni á síðastliðnum 12 mánuðum heldur en meðal þeirra 

sem ekki höfðu gert það (Torfi Bryngeirsson, 2014). 

 Það að ungt fólk streymir og halar niður efni af netinu í stórum stíl kemur 

rannsakanda ekki á óvart og kemur í raun heim og saman við margt af því sem fram 

kemur í þeim gögnum sem aflað var í framkvæmd þessarar rannsóknar. Rannsóknir á 

áhrifum internets víða um heim, t.a.m. í Bandaríkjunum, sýna að aukin útbreiðsla 

internetsins hefur dregið úr sjónvarpsáhorfi, þá sér í lagi meðal yngri áhorfenda. 

Áhrifin á miðaldra og eldra fólk eru töluvert minni (Liebowitz og Zentner, 2012). 

 Til að vega upp á móti áhrifum aukins framboðs á erlendu efni á fyrrnefndum 

efnisveitum hafa komið fram hugmyndir um að setja á fót íslenska streymisþjónustu. 

Rýnihópur sem Mennta- og menningarmálaráðuneytið lét setja saman árið 2014 til að 

greina möguleika og hindranir fyrir streymisþjónustu á Íslandi lýsti áhyggjum af því 

hversu lítil hlutdeild íslensks efnis og menningarefnis er í síauknu streymisáhorfi 

almennings. Í skýrslu hópsins segir m.a.: 
 
[…] aðgengi að stafrænu menningarefni sé mikilvægt menningarpólitískt mál því 
það nær einnig yfir málvernd og aðgengi að íslenskri menningu, og stöðu 
menningarlegrar fjölbreytni. Að mati rýnihópsins þarf því að móta stefnu um 

aðgengi að stafrænu menningarefni. Engin stefnumótun er í raun slæmur kostur 
og því er álitaefni um aðgengi að íslensku efni í nánustu framtíð. (Rýnihópur um 
streymiþjónustu, 2014, bls. 12)  

 
Mörkin milli dreifenda, framleiðenda og neytenda verða stöðugt óljósari í hinum 

stafræna heimi. Efnisveitan YouTube hefur t.d. lengst af verið vettvangur þar sem 

almenningur víða um heim hleður inn hverju því myndefni sem hann lystir og deilir 

með hverjum sem horfa vill.5 Þar ægir öllu saman, t.d. heimagerðu efni frá áhugafólki 

og stolnu og stældu efni ýmiskonar, að ekki sé minnst á auglýsingar, en YouTube er 

einnig risastór vettvangur til að koma ýmsu faglegu efni á framfæri, t.d. 

tónlistarmyndböndum og kynningarefni fyrir kvikmyndir og sjónvarpsþætti. Nýverið 

hefur YouTube einnig gert dreifingarsamninga við stóra framleiðlendur á borð við 

Disney, keypt útsendingarréttinn á stórum íþróttaviðburðum og hafið dreifingu á efni 

sem er sérstaklega framleitt af fagfólki fyrir YouTube (Rýnihópur um 

streymiþjónustu, 2014). Þar með er YouTube hugsanlega orðið ein stærsta 

„sjónvarpsstöð“ í heimi. 

 
2.6.4. Aukin gagnvirkni 

 

Gagnvirkni er einn af þeim möguleikum sem tækniþróun undanfarinna ára opnar á og 

margir almannamiðlar binda vonir við að efla almannaþjónustuhlutverk sitt með því 

að virkja almenning til aukinnar þátttöku (Enli, 2008). 

 Nýleg norsk rannsókn skoðar notkun gagnvirkni í sjónvarpsútsendingum 

nokkurra ríkisrekinna sjónvarpsstöðva. Rannsóknin var gerð af Gunn-Sara Enli, 

prófessor við Háskólann í Ósló og ber enska heitið „Redefining Public Service 

Broadcasting“ sem þýða má sem „Endurskilgreining á sjónvarpi í almannaþjónustu“. 

Enli byggir á gögnum frá nokkrum rótgrónum ríkisfjölmiðlum eða BBC í Bretlandi, 

SVT í Svíþjóð, NRK í Noregi og PBS (Public Broadcast Services) í Bandaríkjunum. 

Aukin gagnvirkni hefur hjá þessum sjónvarpsstöðvum einkum verið notuð í þrenns 

konar tilgangi: Í fyrsta lagi sem réttlæting fyrir tilvist stofnananna sem allar eru undir 

þrýstingi, m.a. vegna markaðsráðandi stöðu sinnar, lögbundins hlutverks síns og kröfu 

um fjárhagslega hagkvæmni. Í öðru lagi er gagnvirkni notuð til að auka þjónustu við 

almenning og víkka hana út t.d. með því að blanda saman ólíkum miðlum. Í þriðja 
                                                
5 "Launched in May 2005, YouTube allows billions of people to discover, watch and share originally-created videos. 
YouTube provides a forum for people to connect, inform, and inspire others across the globe and acts as a 
distribution platform for original content creators and advertisers large and small" (“About YouTube - YouTube" 
2015).  
 



 

  
35 

 

lagi sjá stjórnendur sjónvarpsstöðvanna möguleika á nýjum tekjuöflunarleiðum með 

aukinni virkni áhorfenda. Gagnvirkar þátttökuleiðir áhorfenda í sjónvarps-

útsendingunum, sem Enli tiltekur, eru til dæmis símakosning, innlegg áhorfenda með 

smáskilaboðum sem eru lesin upp í sjónvarpssal eða birtast á skjánum og 

viðbótarupplýsingar, kennsluefni og fleira sem birt er á vefsíðum sem tengjast hinum 

útsendu dagskrárliðum (Enli, 2008).  

 Enli skoðar einnig útsendingar ríkisrekinna sjónvarpsstöðva á þáttum sem 

ganga út á það að uppfræða almenning og gerir tilviksrannsókn á forskriftarþáttum (e. 

format) sem kallast „Test the Nation“ og hafa verið vinsælir á ríkisreknum 

sjónvarpsstöðvum s.s. BBC, NRK og SVT. Þættirnir gera ráð fyrir notkun ólíkra 

miðla til að virkja þátttöku almennings og innihald þeirra snýst um að kanna og bæta 

almenna þekkingu. Enli telur að umgjörð og efnistök þáttanna séu til marks um það, 

að ríkisstöðvarnar byggi starfsemi sína enn á upprunalegum hlutverkum sínum, þ.e. 

að „mennta og skemmta“. Notkun stafrænnar tækni og samþætting ólíkra miðla 

dýpkar, að hennar mati, samband miðilsins við almenning þar sem gömul gildi 

ríkisstöðvanna mæta nýjum tímum með aukinni þátttöku áhorfenda. 

 
Með notkun ólíkra miðla er ætlast til þess að ríkisreknar sjónvarpsstöðvar 
„þjónusti almenning til þátttöku“. Möguleikarnir á endurgjöf, sem ný tækni hefur 
í för með sér, ætti því samkvæmt þessu sjónarhorni, ekki eingöngu að snúast um 
þátttöku sem beint er að miðlinum sjálfum, heldur einnig að hvetja til 
lýðræðislegrar þátttöku.6 (Enli, 2008, bls. 117 (eigin þýðing úr ensku))  
 

Þannig nota almannamiðlarnir gagnvirkni og samruna ólíkra miðla, t.d. sjónvarps, 

síma og internets, til að mæta þeim áskorunum sem þeir standa frammi fyrir á 

fjölmiðlamarkaði og styrkja stöðu sína sem lýðræðisleg sameiningartákn.  

 Nýleg rannsókn þeirra José van Dijck og Thomas Poell (2015), skoðar hvernig 

evrópskar ríkissjónvarpsstöðvar takast á við þær áskoranir sem felast í aukinni 

útbreiðslu samskiptamiðla með því að notfæra sér þá til að tengjast nýjum 

áhorfendum, án þess að skerða samfélagslegt gildi sitt. Van Dijck og Poell halda því 

fram að með því að tengja forskeytið samskipta- (e. social-) við hugtakið sjónvarp sé 

nú verið að flétta samskiptamöguleika og skapandi eiginleika netmiðla saman við 

almenna útbreiðslu og skemmtanagildi sjónvarpsstöðvanna og skapa með því nýtt 

                                                
6
 "In the public service broadcasters’ involvement with multi-platform formats, they are thus expected to provide 

‘public service participation’. The new feedback opportunities provided by new technology should thus, from this 
perspective, not be reduced to media-centric participation, but also initiate democratic participation." (Enli, 2008).  



 

  
36 

 

fyrirbæri, þ.e. samskiptasjónvarp (e. Social TV) (Dijck og Poell, 2015). Tilraunir með 

gagnvirkni í sjónvarpsútsendingum eru þó að mati rannsakanda fremur skammt á veg 

komnar miðað við þá möguleika sem notendaviðmót tölva, internets og ýmissa 

snjalltækja býður upp á. Til að taka dæmi, þá er virkni notenda í tölvuleikjum og á 

samskiptamiðlum yfirleitt mun meiri þar sem notandinn er virkjaður á ýmsan máta. Þá 

er einnig í þróun ýmiskonar tækni á sviði sýndarverkuleika (e. virtual reality) sem 

ekki sér fyrir endann á. Tæki og tól eru þá gjarnan fest við notandann, t.d. hjálmar 

með innbyggðum þrívíddarskjáum (e. head-mounted displays), hanskar með 

stjórntækjum sem nema hreyfingar mannslíkamans og ýmislegt fleira (Seibert, 2014). 

Þetta kann að hljóma eins og vísindaskáldskapur í eyrum lesenda og tenging þessarar 

tækni við almannasjónvarpið liggur kannski ekki í augum uppi en hugsanlegt er þó að 

komandi kynslóðir upplifi sýndarveruleika sem hversdagslegan hlut og geri jafnvel 

kröfu um slíka upplifun. Sýndarveruleika er af fræðimönnum á því sviði gjarnan lýst 

sem áfangastað fremur en tækni (Hyun og O’Keefe, 2012; Biocca, Kim, og Levy, 

1995).  

 Í stefnumótun RÚV má sjá fyrirheit um að nýta nýjar miðlunarleiðir og skapa 

umræðuvettvang fyrir almenning. Í framkvæmd birtist þessi stefna m.a. í því að fólki 

er í auknum mæli beint inn á vefsvæði RÚV, ruv.is. Umsjónarmenn þáttanna minna 

áhorfendur reglulega á, að hægt sé að nálgast dagskrárliði og annað efni tengt þeim í 

„Sarpinum“, á vefsíðum þáttanna og á samskiptamiðlum. Þá eru beinar útsendingar, 

þar sem síma- eða netkosning leikur stórt hlutverk í dagskránni, vinsælar. Má í því 

sambandi nefna almenna þátttöku í kosningu með smáskilaboðum þegar 

Söngvakeppni evrópskra sjónvarpsstöðva fer fram. Slík þátttaka almennings aflar 

stofnuninni umtalsverðra tekna, þar sem notendur greiða þó nokkrar fjárhæðir fyrir að 

senda smáskilaboð með atvæðum sínum (Jóhann Skúli Björnsson, 2015).  

 Nýlegt dæmi um notkun gagnvirkni og blöndun ólíkra miðla í íslensku 

sjónvarpi er umræðuþátturinn „Vikan með Gísla Marteini“ sem hóf göngu sína 

haustið 2015 og er sendur út í beinni útsendingu á RÚV. Gagnvirkni er þar beitt á 

þann hátt að stjórnendur þáttarins birta valin tíst (e. tweet) frá áhorfendum á skjánum 

sem einnig skila sér til umsjónarmanns og gesta þáttarins. Þannig hefur áhorfandinn 

möguleika á að blanda sér í rauntíma í umræðuna sem fram fer í myndverinu (Vikan 

með Gísla Marteini, 2015). 

 Oddur Freyr Þorsteinsson (2014) gerði nýlega rannsókn á hlaðvarpi (e. 

podcast) Ríkisútvarpsins en hlaðvarp er ný tegund miðlunar og telst því til svo 

kallaðra nýmiðla. Hlaðvarp RÚV virkar þannig að netþjónn vistar þætti, með eða án 

myndefnis, sem aðgengilegir eru almenningi til að hlaða niður eða streyma í gegn um 

internetið. Oddur rannsakaði sérstaklega notkun ungra hlustenda á útvarpsefni á 

hlaðvarpinu og komst að því að a.m.k. nokkur hundruð manns nota hlaðvarpsþjónustu 

RÚV á hverjum degi. Hann kannaði einnig áhrif hlaðvarpsins á útvarpshlustun sem 

leiddi í ljós að áhrifin væru aðallega jákvæð, sér í lagi á ungt fólk. Þeir sem nýttu sér 

hlaðvarpsþjónustuna voru oft á tíðum hlustendur sem útvarpsspilun á rauntíma hefði 

ellegar ekki náð til:  

 
Þessi nýi miðill hefur áhrif á útvarpsmiðilinn á nýjan og ófyrirsjáanlegan hátt.

 

[…] Það gæti jafnvel verið að þessi nokkur hundruð notenda sem nýtir 
hlaðvarpsþjónustu RÚV á hverjum degi séu hlustendur sem RÚV hefði ekki án 
hlaðvarpsþjónustunnar. Hlaðvarp RÚV gæti verið að ná til unga fólksins og 
venja það á útvarpshlustun. (Oddur Freyr Þorsteinsson, 2014) 
 

Það er athyglisvert í niðurstöðum Odds að nýi miðillinn virðist styðja við þann gamla 

og tengja nýja hlustendur við RÚV. Þannig má draga þá ályktun að hnitmiðaður 

samruni ólíkra miðla geti stækkað notendahóp hvers miðils um sig. Aukinn samruni 

miðla bætir þannig gæði þjónustunnar við neytendur. 

 
2.6.5. Almannamiðlar, lýðræði og almannasvið 

 
Eins og fram hefur komið í köflunum hér á undan hafa almannamiðlar sérstöðu í þeim 

samfélögum þar sem þeir eru starfræktir. Staða þeirra gagnvart markaðsöflum, 

stjórnmálum og tækniþróun felur vissulega í sér ógnir en í henni felast einnig 

tækifæri. Tækifærin liggja m.a. í þeirri grunnforsendu að almannamiðlar eru ekki 

tilkomnir vegna markaðsafla, gróðavonar eða pólitískra hagsmuna einstakra hópa, 

heldur er tilvera þeirra byggð á þjónustu við almenning, sem einnig er eigandi þeirra. 

 Með tilkomu netmiðla og þeirrar gagnvirkni sem þeir bjóða upp á hefur stór 

hluti af samfélagsumræðu nútímans færst inn á ýmsa samskiptamiðla, s.s. bloggsíður, 

rafræna fréttamiðla, Twitter o.fl. sem í daglegu tali er vísað til með hugtakinu 

„kommentakerfi“. Á netinu er orðið frjálst en frelsinu felast þó ákveðnar takmarkanir 

og magn þeirra upplýsinga sem flæða um þessa miðla er mikið og vonlaust fyrir hvern 

og einn einstakling að ná utan um allt þetta gagnamagn. Almenningur getur því oft á 

tíðum átt erfitt með að greina hvaða upplýsingar eru, réttar eða rangar, mikilvægar eða 

marklausar (Iosifidis, 2011). Þannig má segja að fjölmiðlanotandi dagsins í dag geti 

lent í þeim vanda að sjá ekki skóginn fyrir trjám. 

 Í rannsókn Sigurjóns Jóhannssonar (2014) á sviði fjölmiðlafræði eru hlutverk 

og skyldur Ríkiútvarpsins metnar út frá hugmyndum um lýðræði. Sigurjón bendir á að 

sú tækniþróun sem nú á sér stað opni fyrir möguleika á aukinni lýðræðisþátttöku 

almennings og varpar fram þeirri spurningu hvort „forsendur ríkisfjölmiðla sem verðir 

lýðræðis hafi ef til vill breyst [...] Kemur internetið til með að grafa undan 

ríkisfjölmiðlum?“ spyr Sigurjón en heldur því jafnframt fram að þrátt fyrir meira 

upplýsingaflæði þá eigi almenningur oft erfitt með að meta gæði upplýsinganna. 

Þannig færir Sigurjón m.a. rök fyrir því að hlutverk ríkisfjölmiðla sé mikilvægara 

lýðræðinu nú en nokkru sinni áður (Sigurjón Jóhannsson, 2014).  

 Margir fræðimenn sem fjalla um lýðræðislegt hlutverk fjölmiðla styðjast við 

kenningar þýska heimspekingsins Jürgen Habermas. Kenningar Habermas (1962) um 

almannasvið, lífheim og kerfi eru ekki skrifaðar á sviði fjölmiðlafræði og fjalla ekki 

um sjónvarps- eða útvarpsmiðilinn sem slíkan en henta að mörgu leyti vel til að 

greina stöðu fjölmiðla í samfélaginu og á það ekki síst við um almannamiðla  (Bjarki 

Valtýsson, 2010; Manovich, 2001; Iosifidis, 2011). Habermas er af s.k. Frankfurtar-

skóla og byggir kenningar sínar um almannasviðið m.a. á grundvallarhugmyndum 

upplýsingarinnar en með því er vísað til þeirra grundvallarbreytinga í hugsunarhætti í 

Evrópu í lok 18. aldar sem þýski heimspekingurinn Immanuel Kant setti fram 

kenningar um árið 1784 (Kant, 1993). Kenningar Habermas um almannarýmið komu 

fyrst fram í bókinni „The Structural Transformation of the Public Sphere“ sem kom út 

á þýsku árið 1962 en ritið var ekki þýtt yfir á ensku fyrr en 1989. Habermas byggir 

þar á sögulegri greiningu (e. comparative historical account) og beinir sjónum sínum 

einkum að þróun borgaralegs almannasviðs í Evrópu, nánar tiltekið þeirri þróun sem 

átti sér stað þegar borgarastétt 18. og 19. aldar í Þýskalandi, Bretlandi og Frakklandi 

skapaði sér sjálfstæðan umræðugrundvöll, óháðan ríkjandi valdakerfum. Kenningar 

Habermas eru byggðar á gagnrýnni kenningu (e. critical social theory) og hann dregur 

upp mynd af tvískiptu samfélagi: Annars vegar lífheimi sem byggist á gagnkvæmum 

skilningi borgaranna og hins vegar kerfi þar sem markaðsöfl og aðrar valdablokkir 

samfélagsins reyna linnulaust að auka völd sín og umsvif með því að hafa áhrif á 

viðtekin gildi og skoðanir. Almannasvið er, í einfaldaðri skilgreiningu, 

þjóðfélagsumræða sem verður til milli einstaklinganna sjálfra. Það verður til utan 

kerfa, þ.e. á vettvangi mannlegrar tilveru en ekki innan stjórnmála- eða efnahagslífs. 

Þegar almenningur skiptist á skoðunum á opinberum vettvangi, mótar sú umræða 

samfélagið og almenningsálitið. Þróun almannasviðsins er, að mati Habermas, 

grundvallaratriði fyrir þróun lýðræðis og hann spyr: „Hverjar eru þær félagslegu 

aðstæður sem leyfa einstaklingunum í frjálsum skoðanaskiptum að móta félagslegt, 

menningarlegt og lagalegt umhverfi samfélaganna?“ (Jürgen Habermas, 1991) 

 Fyrirmynd Habermas að almannasviðinu eru kaffihúsasamkomur í París og 

London á 18. öld þar sem borgararnir komu saman og ræddu málefni líðandi stundar. 

Hugsjónin byggir á þeirri ímynd að þarna hafi myndast vettvangur frjálsra 

skoðanaskipta meðal borgaranna á lýðræðislegum forsendum. Meðal gagnrýni sem 

birst hefur um kenningar Habermas er að þessar samkomur hafi einungis verið 

vettvangur karlmanna af borgarastétt og því um mjög takmarkað lýðræði að ræða 

(Garnham og Calhoun, 2007). Í síðari verkum sínum hefur Habermas haldið áfram að 

þróa hugmyndir sínar um almannasvið, lífheim og kerfi, og aðlagað þær þeim 

samfélagslegu breytingum sem hafa átt sér stað í áranna rás, s.s. aukinni 

alþjóðavæðingu (Jürgen Habermas, 1984). 

 Með því að skoða fjölmiðla í nútímasamfélagi út frá almannasviði Habermas 

má líta á þá sem vettvang þar sem stór hluti samfélagslegrar umræðu og mótun á 

viðteknum skoðunum og almenningsáliti fer fram. Lýðræðishugsjón og mikil 

útbreiðsla almannamiðla ætti því að staðsetja þá í miðju almannasviðsins. 

 Í stefnumótun íslenskra stjórnvalda um RÚV eru hugmyndir um frjáls 

skoðanaskipti og jafnræði reifaðar (Alþingi, 2013). Áhrif kerfa eins og Habermas 

kallar umráðasvið stjórnmála og markaðsafla eru ávallt skammt undan, þar sem þessi 

öfl leitast við að hafa áhrif og nota almannasviðið í sína þágu (Bjarki Valtýsson, 

2011). „Eitt vandamál Ríkisútvarpsins síðustu ár er í raun hvað það er viðkvæmt, 

berskjaldað fyrir pólitískum öflum“, skrifar Egill Helgason (2015) og vísar þar til 

mikillar gagnrýni á fjármál RÚV og fleiri ágreiningsmála sem fjallað verður meira um 

í næsta kafla (2.6.6.).  

 Skiptar skoðanir eru sem fyrr segir um hlutverk almannamiðla. Þegar rætt er 

um frjálsa fjölmiðla er ekki alltaf auðvelt að átta sig á því við hvað er átt, en í 

grundvallaratriðum er þar vísað til frelsis frá þrýstingi markaðsafla, pólitískra afla eða 

annarra hagsmunahópa eða, með vísan í hugmyndafræði Habermas, þá eru frjálsir 

fjölmiðlar óháðir kerfum. Hugsanlegt er að almannamiðlar séu með lagasetningu og 

opinberri stefnumótun betur varðir fyrir þrýstingi frá markaðs- og stjórnmálaöflum en 

einkareknir miðlar og þannig betur í stakk búnir til að gæta hlutleysis og tryggja 

menningarlega fjölbreytni (Dijk, Nahuis, og Waagmeester, 2006; Sigurjón 

Jóhannsson, 2014). Sé regla hæfilegrar fjarlægðar virt má koma í veg fyrir pólitíska 

misnotkun á almannamiðlum en fjársvelti getur gert þá háða því að afla tekna á 

frjálsum markaði, sem aftur getur valdið skekkju í samkeppnisstöðu þeirra gagnvart 

öðrum miðlum á sama markaðssvæði (Duelund og Kangas, 2003). 

 
2.6.6. RÚV í skrúfstykki - haustið 2015 

 
 Oft hefur RÚV verið tilefni öflugra skoðanaskipta um tilgang þess að reka hér 

ríkismiðil og hvernig að því skuli staðið. Haustið 2015 gaus upp mikil umræða um 

RÚV í öllum helstu fjölmiðlum landsins. Þar var m.a. deilt um rekstrarform RÚV og 

rekstrargrundvöll og raddir sem kölluðu á endurskilgreiningu á hlutverki RÚV eða 

endurskoðun á tilgangi almannamiðilsins, heyrðust úr ýmsum áttum (Jóhann Bjarni 

Kolbeinsson, 2015; Viðskiptablaðið, 2015; „Þingmaður og fyrrum fréttastjóri“, 2015).  

 Þetta var ekki í fyrsta sinn sem RÚV hefur verið á milli tannanna á fólki en 

það gerist tíðum í tengslum við vinnu við fjárlagafrumvörp og ákvörðun 

útvarpsgjalds. Það má segja að þessi tiltekna bylgja fjölmiðlaumfjöllunar hafi hafist 

þegar landsþing Sjálfsæðisflokksins sem haldið var þann 14. október s.l. samþykkti 

ályktanadrög fjárlaganefndar, þar sem kveðið var á um að RÚV skuli selt, ásamt 

eignarhlut ríkisins í bönkunum, Isavia og Flugstöð Leifs Eiríkssonar (Viðskiptablaðið, 

2015). Stuttu síðar eða þann 29. október kom svo út skýrsla sem Illugi Gunnarsson, 

núverandi mennta- og menningarmálaráðherra, lét gera um starfsemi og rekstur RÚV 

frá ohf.-væðingunni árið 2007 til dagsins í dag. Í skýrslunni kennir ýmissa grasa og er 

þar meðal annars samantekt á fjárhagslegri stöðu RÚV á umræddu tímabili. Meðal 

helstu niðurstaðna sem settar voru fram í skýrslunni eru að reksturinn hafi ekki verið 

sjálfbær frá því rekstrarforminu var breytt, gjöld hafi verið umfram tekjur og að 

hallarekstur RÚV hafi verið fjármagnaður með viðbótarframlögum frá ríkinu, frestun 

á afborgunum lána og auknum lántökum. Í skýrslunni er einnig fjallað um samning 

um dreifikerfi, sem stjórnendur RÚV gerðu við fjarskiptafyrirtækið Vodafone í mars 

2013, að undangengnu útboði. Samkvæmt skýrsluhöfundum er samningurinn þungur 

baggi á rekstrinum og óhagkvæmari og dýrari en áætlanir gerðu ráð fyrir. 

„Samningurinn fólst í innleiðingu á stafrænni tækni sem býður ekki upp á gagnvirkni, 

ekki Internet og hvorki besta né ódýrasta lausn.“ (Eyþór Laxdal Arnalds, Guðrún 

Ögmundsdóttir, Svanbjörn Thoroddsen, 2015). Margir telja skýrsluna áfellisdóm yfir 

rekstri RÚV og ásakanir um mistúlkun, misskilning og jafnvel illan ásetning hafa 

gengið á báða bóga. Þeir eru til sem telja skýrsluna sýna fram á að leggja beri 

stofnunina niður, meðan aðrir telja hana gerða af óheilindum og til höfuðs 

almannamiðlinum („Þingmenn ræddu RÚV-skýrslu: Kröfðust svara frá ráðherra um 

útvarpsgjaldið“, 2015; „Þingmaður og fyrrum fréttastjóri“, 2015). 

 Menntamálaráðherra nefndi í viðtali að skýrslan sýni reyndar líka að 

núverandi stjórnendur RÚV hafi á síðastliðnum árum tekið á ýmsum málum. Hann 

tók þar sem dæmi sölu á byggingarrétti á lóð RÚV við Efstaleiti sem greint var frá 

þann 13. október 2015 og lækkaði skuldir félagsins um hálfan annan milljarð („Vísir 

– RÚV selur byggingarrétt við Efstaleiti“, 2015). Þá sagðist hann ekki vilja selja RÚV 

en taldi þörf á að endurskoða rekstrarformið (Jóhann Bjarni Kolbeinsson, 2015). 

 
Ég held að það sé þannig þegar ríkið stendur í rekstri, hvort sem það er rekstur 
fjölmiðils, útvarps eða öðrum, þá er það bara ríkisrekstur. Þannig að ég held að 
það sé alveg ágætt fyrir okkur, og tilefni til, að skoða einmitt reynsluna af ohf.-
væðingunni, það er að segja þessu rekstrarformi. Og hvort við teljum að við 
viljum halda áfram með það. (Illugi Gunnarsson í viðtali við RÚV, 2015) 

 
Í sama viðtali sagðist Illugi vilja velta upp spurningum um framtíð almannaútvarpsins 

og hvaða hlutverk það ætti að hafa: „Hvernig það muni til dæmis líta út að fimm árum 

liðnum í ljósi þeirra miklu tæknibreytinga sem við höfum séð á undanförnum 

misserum.“ (Jóhann Bjarni Kolbeinsson, 2015). 

 Magnús Geir Þórðarson útvarpsstjóri sagði skýrsluna svart-hvíta. „Hún er 

svört að því leyti að hún staðfestir það sem við höfum sagt um fortíðarvandann og 

skuldabaggann. Hún er hvít að því leyti að hún sýnir að lyft hefur verið grettistaki í að 

snúa rekstrinum við.“ („Magnús Geir“, 2015).  Með skuldabagga vísaði Magnús m.a. 

til hárra og óhagstæðra lífeyrisskuldbindinga sem félagið yfirtók af ríkinu við ohf.-

væðinguna.  

 Auk þess að fjalla um fjárhagsvanda RÚV er í skýrslunni kafli um 

tæknibreytingar og áhrif internetsins á sjónvarpsáhorf, sér í lagi áhorfsmynstur ungs 

fólks. Þar var stuðst við fjölmiðlakannanir Gallup og bent á „ört minnkandi áhorf á 

hefðbundna sjónvarpsdagskrá einkum meðal yngri hópa.“ (Eyþór Laxdal Arnalds, 

Guðrún Ögmundsdóttir,  Svanbjörn Thoroddsen, 2015). Það hefur verið talið rýra 

trúverðugleika skýrslunnar að Eyþór Arnalds, „innanbúðarmaður úr 

Sjálfstæðisflokknum“, hafi farið fyrir vinnuhópnum sem vann skýrsluna (Freyr Gígja 

Gunnarsson, 2015; „Þingmenn ræddu RÚV-skýrslu: Kröfðust svara frá ráðherra um 

útvarpsgjaldið“, 2015; „Margvísleg viðbrögð við RÚV-skýrslunni“, 2015). 

 Ekki sér fyrir endann á umfjöllun um umrædda skýrslu, viðbrögð við henni og 

fjármál RÚV (Reynir Traustason, 2015; Þórður Snær Júlíusson, 2015; Atli Ísleifsson, 

2015). Í allri þessari umræðu er mikið fjallað um fjármál, skuldir og kostnað en lítið 

er fjallað um menningarlegt virði almannamiðilsins. Þó má nefna að Bandalag 

íslenskra listamanna sendi frá sér ályktun þar sem menningarlegt mikilvægi RÚV er 

tíundað, undir yfirskriftinni: „Stjórnvöldum ber að meðhöndla þjóðareignir af 

virðingu“ 
 
Listamenn líta svo á að RÚV sé hornsteinn menningar og lista í margbreytilegri 
fjölmiðlaflóru landsmanna […] Rétt eins og siðmenntað samfélag deilir ekki um gildi 
og mikilvægi þjóðarbókhlöðu, þjóðminjasafns, þjóðleikhúss og þjóðarlistasafns ættu 
tilvist og gildi þjóðarútvarps ekki að vera sífellt þrætuepli ráðamanna sem koma og 
fara. Bandalag íslenskra listamanna krefst þess að stjórnvöld meti RÚV út frá 
menningarlegum og þjóðfélagslegum gildum og búi stofnuninni þá fjárhagsumgjörð 
sem tryggir vöxt og viðgang mennta- og menningarmiðstöðvarinnar sem RÚV var, er 
og verður. (BÍL, 2015) 

 

Hvort tilgangur ráðandi afla með „Eyþórsskýrslunni“, haustið 2015 hafi verið að 

„leiða RÚV til slátrunar“ eins og haldið hefur verið fram (Atli Þór Fanndal, 2015) eða 

hvort um storm í vatnsglasi var að ræða verður ekki metið í þessari rannsókn, en ljóst 

er að RÚV stendur í ströngu við að réttlæta tilveru sína.  

 Nú, tæpum 50 árum eftir að sjónvarpsútsendingar hófust á Íslandi, má segja að 

Sjónvarpið standi á tímamótum. Þróun á sviði stafrænna samskipta hafa opnað áður 

óþekktar leiðir við miðlun mynda, hljóðs og texta og aukin alþjóðavæðing gerir 

landamæri þjóðríkja óskýr og upplýsingar, fjármagn og vinnuafl flæða án mikilla 

hafta um heiminn (Stubbs og Underhill, 2006). Það er ekki sjálfgefið að 

almannamiðill lítillar þjóðar, sem þar að auki hefur undanfarin ár gengið í gegn um 

efnahagsþrengingar og niðurskurð í ríkisfjármálum, nái að halda í við þessa þróun. 

3. AÐFERÐAFRÆÐI RANNSÓKNAR 
 
Rannsóknin var framkvæmd með eigindlegum rannsóknaraðferðum, þar sem skyggnst 

var inn í reynsluheim þátttakenda. Gögnum var safnað með hálfopnum (e. semi-

structured) viðtölum við ungt fólk. Gögnin voru síðan greind með hliðsjón af 

fræðilegum bakgrunni og með það að markmiði að finna í þeim tengingu við 

rannsóknarspurninguna og þær tilgátur sem settar voru fram í upphafi (Gunter, 2000).  

 Aðferðafræði rannsóknarinnar þróaðist á rannsóknartímanum úr því að vera 

lýsandi rannsókn á miðlanotkun ungs fólks í það að vera greinandi rannsókn byggð á 

aðferð grundaðrar kenningar. Þannig var mismunandi greiningarleiðum beitt til að 

koma auga á samhengi ólíkra fyrirbæra og móta kenningu byggða á greiningu 

rannsóknargagnanna.  

 
3.1.  ÞÁTTTAKENDUR Í RANNSÓKN 

 
Sem úrtaksaðferð mæla helstu kenningarsmiðir grundaðrar kenningar með fræðilegu 

úrtaki (e. theoretical sampling) en þá velur rannsakandi þátttakendur rannsóknarinnar 

út frá út frá þeim eiginleikum sem hann telur mikilvæga ljósi þeirra gagna sem þegar 

er búið að greina og rannsaka (Strauss og Corbin, 1990).  

 Í þessari rannsókn þótti rannsakanda viðeigandi að velja ungmenni á 

aldursbilinu 14-17 ára til þátttöku, þar sem bæði forathugun rannsakanda og fræðileg 

gögn bentu til þess að þessi aldurshópur noti almannamiðinn minna en aðrir (Enli, 

2008; Vanhaeght og Donders, 2015). Auk þess er það mat rannsakanda að unglingar í 

þessum aldurshópi séu í millibilsástandi þegar kemur að sjónvarpsáhorfi. Þau séu 

m.ö.o. hætt að horfa á barnatímann, talsett barnaefni eða stanslausar útsendingar af 

teiknimyndum frá erlendum stöðvum á borð við Cartoon Network eða Disney 

Channel sem aðgengilegar eru í fjölvarpspökkum á mörgum íslenskum heimilum. 

Fæst þeirra eru þó farin að sýna fréttum, umræðuþáttum eða menningarefni 

sjónvarpsstöðvanna teljandi áhuga. Þátttakendur tilheyra einnig hópi hinna svokölluðu 

„stafrænu frumbyggja“ (e. digital natives) og líta að nýjar stafrænar miðlunarleiðir 

sem jafnsjálfsagðan hlut og eldri hliðræna tækni (Prensky, 2001). 

 Þegar rannsakandi var búinn að afmarka aldurshóp úrtaksins var notað  

snjóboltaúrtak (e. snowball sampling), þ.e. valin voru ungmenni sem rannsakandi 

hafði greiðan aðgang að sem síðan bentu á aðra mögulega þátttakendur og þannig koll 

af kolli. Leitast var við að gæta fjölbreytni í úrtakinu til  að koma í veg að gögnin sem 

safnað var, yrðu of einsleit. Rætt var við fimm stúlkur og þrjá drengi. Fjögur þeirra 

eru í efri bekkjum grunnskóla, tvö eru í framhaldsskóla en einn viðmælandi hefur 

tekið sér hlé frá skólagöngu og vinnur í matvöruverslun. Öll ungmennin í úrtakinu 

nema eitt búa á höfuðborgarsvæðinu. 

 Stærð úrtaksins markaðist af mettun gagna, þ.e. gögnin voru greind jafnóðum, 

og þegar rannsakanda fannst að nýjar upplýsingar hættu að koma fram var gagnaöflun 

hætt (Sigríður Halldórsdóttir, 2013).  

 Þýði úrtaksins er nokkuð víðtækt eða unga kynslóðin sem nú vex úr grasi á 

Íslandi, en innan fárra ára verða einstaklingarnir í þessum hópi skattgreiðendur, 

kjósendur og að líkindum lykilmarkhópur fjölmiðla. Þetta er fólkið sem erfir landið, 

það mun því einnig erfa almannamiðilinn RÚV. Þar sem hér var stuðst við eigindlegar 

rannsóknaraðferðir er ekki ætlunin að yfirfæra niðurstöður þessarar rannsóknar á allt 

þýðið heldur endurspegla þær einungis fyrstu persónu upplifun og viðhorf 

þátttakendanna sjálfra. 

   
3.2.  HÖNNUN Á RANNSÓKN OG RANNSÓKNARNÁLGUN.  

 
Hugmyndin að rannsókninni kviknaði út frá upphafsathugun rannsakanda á 

miðlanotkun ungs fólks. Rannsakandi hefur starfað við gerð sjónvarpsþátta og 

heimildamynda um árabil og kveikjan að þessari rannsókn tengist hugmyndavinnu við 

þróun á margmiðlunarverkefni fyrir ungt fólk. Það var mat þeirra sem að þróun þessa 

verkefnis komu að það væri ekki líklegt til að árangurs að nota hefðbundna miðla, t.d. 

sjónvarpsútsendingu á RÚV, til að ná til þessa hóps heldur þyrfti gera tilraunir með 

ólíka miðla. Þannig kviknaði áhugi rannsakanda á miðlanotkun ungmenna og því 

hvernig best væri að miðla fræðslu- og menningarefni til þeirra sem markhóps.  

 Rannsakandi kynnti sér fyrri rannsóknir á miðlanotkun ungs fólks og viðaði að 

sér aragrúa fræðilegra gagna. Miðlanotkun ungs fólks hefur lítið verið rannsökuð 

hérlendis (einna helst á sviði uppeldisfræði eða heilbrigðisvísinda) en þó nokkrar 

erlendar rannsóknir fundust á mismunandi fræðasviðum sem m.a. fjalla um þróun 

stafrænna miðla, dreifingu myndefnis og stöðu alamannamiðla í nágrannalöndum 

okkar. Þessar rannsóknir, ásamt fjölmiðlaumfjöllunum um RÚV, gögnum um 

stefnumótun, fræðikenningum o.fl. mynduðu svo þann fræðilega bakgrunn sem 

rannsóknin vísar í.  

 Upphafleg nálgun rannsakanda byggði aðallega á aðferðum fyrirbærafræði (e. 

phenomenology). Rannsóknum með aðferðum fyrirbærafræði er gjarnan lýst 

samfélagsþróun sem rannsakandi hefur komið auga á. Skyggnst er undir yfirborðið til 

að komast að rótum fyrirbærisins, sem lýsir sér t.d. í einhverskonar þróun eða 

tilhneigingu (Sigríður Halldórsdóttir, 2013). Greining frumgagna frá ólíkum 

sjónarhornum og með mismunandi aðferðum, ásamt mikilli breidd í fræðilegum 

bakgrunni rannsóknarinnar leiddu rannsakanda í átt að þróun grundaðrar kenningar 

sem dregin er af niðurstöðum margþætts greiningarferlis. Nánar er fjallað um 

grundaða kenningu í kafla 3.3. g 3.5. 

 
3.3.  GRUNDUÐ KENNING, KOSTIR OG GALLAR 

 
Grunduð kenning sem rannsóknaraðferð var þróuð af Glaser og Strauss á sjöunda og 

áttunda áratug síðustu aldar en grunduð kenning er yfirleitt notuð sem 

rannsóknaraðferð þegar efni rannsóknar hefur lítið verið rannsakað áður (Glaser, 

Strauss, og Strutzel, 1968). Áhersla er lögð á notkun frumheimilda og því er það 

kerfisbundin söfnun og greining gagna sem stýrir rannsókninni, sem segja má að 

þróist á fremur lífrænan máta þar sem rannsóknin vex upp af þeim gögnum sem 

rannsakandi hefur safnað og greint (Sigríður Halldórsdóttir, 2013; Strauss og Corbin, 

1990). Þegar rannsakandi hefur mótað kenningu sína er hún borin saman við fyrri 

rannsóknir og fræði til sannreyna hana eða til benda á misræmi í þeim skilningi sem 

almennt ríkir um það efni sem rannsakað var (Kendall, 1999). 

 Helstu kostir við rannsóknir sem leiða til grundaðrar kenningar er að þær geta 

varpað nýju ljósi á fyrirbæri sem lítið hafa verið rannsökuð áður og bent á samhengi 

sem fyrirfram lá ekki í augum uppi. Sem helstu galla á aðferðinni má nefna að hún er 

tímafrek, fremur flókin og mögulega ófyrirsjáanleg þar sem rannsakandi getur í 

upphafi í raun ekki vitað hvert rannsóknin muni leiða hann. Nánar er fjallað um 

greiningu gagna með grundaðri kenningu í kafla 3.5. 

 
3.4.  FRAMKVÆMD RANNSÓKNAR OG AÐGENGI AÐ GÖGNUM 

 
Lagt var upp í þessa rannsókn með það í huga að varpa ljósi á áhorfsmynstur 

ungmenna þegar kemur að sjónavarpsefni, hvort heldur sem er við línulegt 

sjónvarpsáhorf eða notkun annarra miðla þar sem nálgast má efni á borð við 

sjónvarpsþætti og kvikmyndir. Þetta var gert með því að safna gögnum í hálfopnum 

viðtölum við ungt fólk þar sem úrtak ungmenna svaraði spurningum rannsakanda um 

miðlanotkun sína, uppáhaldssjónvarpsefni, viðhorf til RÚV o.fl. Rannsakandi lagði 

sérstaka áherslu á það við viðmælendur að það væru engin rétt eða röng svör við 

spurningunum og að þátttakendur ættu bara að leitast við að svara eftir bestu getu því 

sem kæmi upp í hugann.  

 Rannsakandi blandaði saman tveimur eigindlegum gagnaöflunaraðferðum, þ.e. 

einstaklingsviðtölum og rýnihóp. „Í rýnihóp eru valdir einstaklingar sem hafa einhver 

sameiginleg grundvallareinkenni og samræmast tilgangi rannsóknarinnar. Það getur 

verið sameiginlega reynsla, aldur, menntun, kyn eða einhver hópur sem þeir tilheyra 

(nemar vinnustaður, búseta, trúarhópur, félagsskapur.).“ (Sigríður Halldórsdóttir, 

2013, bls. 301).  Samkvæmt kenningum Barrie Gunter (2000) um miðlarannsóknir eru 

rýnihópar sem samanstanda af einstaklinum sem þekkjast vel, s.s. 

fjölskyldumeðlimum eða nánum vinum, vel til þess fallnir að dýpka umræðuefni 

rannsóknarinnar þar sem líklegt er að þátttakendur upplifi öryggi meðal fólks sem þeir 

þekkja vel. Niðurstöður úr rýnihóp gefa einnig vísbendingar um hegðunarmynstur 

ákveðinna hópa og endurspegla sameiginlega reynslu (Gunter, 2000). 

 Kostirnir við að nota rýnihóp auk einstaklingsviðtala í þessari rannsókn fólust, 

að mati rannsakanda, í því að þátttakendurnir í rýnihópnum áttu auðvelt með að 

slappa af og fundu ekki fyrir þrýstingi gagnvart rannsakanda sökum valdsmunar eða í 

þessu tilfelli aldursmunar. Stúlkurnar þrjár í rýnihópnum eru bekkjarsystur og 

þekkjast vel. Þær gátu rætt frjálslega um upplifanir sínar, valið sín eigin svör og sinn 

eigin talsmáta. Sem ókost við notkun rýnihóps má nefna tilhneigingu viðmælenda til 

að vera sammála síðasta ræðumanni. Ein stúlknanna í rýnihópnum tjáði sig t.d. 

áberandi minnst og ein áberandi mest. Rannsakandi kom þó auga á þetta og leitaðist 

við að gefa þeirri sem minnst tjáði sig orðið.  

 Stúlkurnar í rýnihópnum virðast við fyrstu sýn fremur einsleitur hópur. Þær 

búa í sama hverfi, ganga í sama skóla og æfa íþróttir saman. Þó kom í ljós nokkur 

munur á aðstæðum þeirra og séu einstaklingsviðtölin einnig tekin með í jöfnuna má 

segja að úrtakið í rannsókninni sé nokkuð fjölbreytt þrátt fyrir smæð. Ungmennin búa 

t.a.m. á misefnamiklum heimilum og hafa mismikið aðgengi að einkareknum miðlum. 

Þau búa ýmist með báðum foreldrum eða öðru, sum búa á heimili með stjúpforeldrum 

og stjúpsystkinum, einn viðmælandi á foreldri af erlendum uppruna og einn býr í litlu 

bæjarfélagi úti á landi. 

 Allir viðmælendur eru undir 18 ára aldri og því ekki lögráða. Í ljósi þess var 

haft samband við foreldra þeirra með kynningarbréfi sem fylgt var eftir með símtali 

þar sem beðið var um viðtal. Öll einstaklingsviðtölin nema eitt voru tekin heima hjá 

þátttakendum en viðtalið við þátttakandann sem býr úti á landi var tekið í gegn um 

símaforritið Skype. Rýnihópurinn hitti rannsakanda á heimili einnar stúlknanna úr 

hópnum. Öll viðtölin voru hljóðrituð og rituð í textaskjal fyrir greiningu.  

 Við greiningu gagna kom rannsakandi auga á nokkur atriði sem þörfnuðust 

frekari skýringa. Sem dæmi má nefna að einn viðmælenda hafði svarað spurningu um 

uppáhaldssjónvarpsefnið sitt óskýrt. Í slíkum tilvikum hafði rannsakandi samband við 

þátttakendur símleiðis eða með hjálp samskiptamiðla og fékk þannig þau svör sem 

upp á vantaði.  

 
3.5.  GREINING GAGNA 

 
Rannsóknargögnin voru fyrst greind á lýsandi hátt með það að markmiði að draga upp 

mynd af fyrirbærinu, þ.e. notkun unga fólksins á sjónvarpi og nýjum miðlum. Þá var 

stuðst við þemagreiningu og leitast við að koma auga á endurtekningar og mynstur í 

gögnunum. Á rannsóknartímanum fór rannsakandi endurtekið yfir gögnin með 

mismunandi hugarfari eða nálgun. Greining gagna er lykilatriði í grundaðri kenningu 

og oft eru notaðar nokkrar mismunandi aðferðir til þess. Helstu greiningaraðferðir 

sem beitt er í grundaðri kenningu eru opin kóðun (e. open coding), öxulkóðun (e. 

axial coding) og valkóðun (e. selective coding). Þegar opinni kóðun er beitt skoðar 

rannsakandi gögnin með opnum huga án þess að leita að neinu sérstöku. Þannig geta 

gögnin leitt í ljós atriði sem rannsakanda var ekki kunnugt um áður. Öxulkóðun er ein 

af grundvallaraðferðum grundaðrar kenningar en þá eru gögnin bútuð í sundur og 

raðað saman upp nýtt með það í huga að tengja ákveðna þætti saman út frá 

mismunandi skilgreiningum. Með valkóðun velur rannsakandi einstaka þætti sem 

meginþemu og leitar að innra samhengi þeirra greininga sem hann hefur gert. 

 Í þessari rannsókn voru þær ólíku greiningaraðferðir sem á undan er lýst, 

notaðar á víxl, með það að markmiði að draga upp mynd af fyrirbærinu, þ.e. notkun 

ungs fólks á sjónvarpi og nýjum miðlum. Þá var leitast við að koma auga á 

endurtekningar og mynstur í gögnunum, t.d. hvort munur væri á áhorfi drengja og 

stúlkna og hvaða merkingu það hefði, að aðgengi að ólíkum miðlum væri mismunandi 

á heimilum þátttakenda. Loks var skoðað hvort hægt væri að sjá samhengi milli 

miðlanotkunar ungmennanna, viðhorfs þeirra til RÚV og stöðu almannamiðilsins. 

 Undir lok greinarferlisins var niðurstöðum rannsóknarinnar skipt upp í þrjú 

þemu sem hvert um sig tengist rannsóknarspurningunni. Þessi þemaskipting 

auðveldaði rannsakanda að koma auga á aðalatriðin í gögnunum setja þau fram á 

skýrari hátt. Einnig var hluti þeirra gagna sem safnað var settur upp í töflur til að fá 

betri yfirsýn yfir þátttakendur og miðlanotkun þeirra. Framsetning niðurstaðanna á 

þennan hátt er að hluta til fengin að láni úr rannsókn Lingnau (2012) sem einnig 

fjallar um notkun ungmenna á almannamiðlum. 

 Rannsakandi hafði í huga við greiningu gagnanna þá áhættu sem getur verið 

fylgifiskur lítilla úrtakshópa, að rannsakandi oftúlki endurtekningar í svörum 

þátttakenda sem mynstur eða tilhneigingu (e. holistic fallacy), sem eru í raun til 

komnar vegna einsleitni einstaklinganna í úrtakinu (Heiskanen og Newman, 1997). 

 
3.6.  RÉTTMÆTI OG ÁREIÐANLEIKI RANNSÓKNAR 

 
Til að auka áreiðanleika rannsóknarinnar var m.a. beitt samþættingu (e. triangulation), 

þ.e. niðurstöðurnar voru byggðar á fjölbreyttum grunni rannsóknargagna. Notast var 

við fyrirliggjandi töluleg gögn, rannsóknir á ólíkum fræðasviðum, auk þeirra 

frumgagna sem aflað var.  

 Sannleiksgildi rannsóknarinnar (innra réttmæti og trúverðugleiki) er stutt af 

mannlegri reynslu. Þar sem áhorf á sjónvarp og myndefni ásamt notkun ýmissa 

annarra miðla er sammannleg reynsla má búast við því að lesendur rannsóknarinnar 

kannist af eigin raun við þau fyrirbæri og þá þróun sem þátttakendur lýsa og greint er 

frá í niðurstöðunum (Sigríður Halldórsdóttir, 2013). Við greiningu var jafnt litið til 

dæmigerðra þátta, sem til frávika. Rannsakandi hafði augun opin og gætti þess að taka 

tillit til atriða sem hann hafði ekki fyrirfram búist við í svörum viðmælenda. 

 Sumir þættir rannsóknarinnar tengjast pólitískum álitamálum. Má þar nefna 

þann styr sem stendur um fjármál RÚV, auk þess sem skiptar skoðanir eru í 

samfélaginu um rekstur almannamiðils.  Til að gæta trúverðugleika var þess gætt, í 

umfjöllun um þessa þætti að koma fleiri en einu sjónarmiði á framfæri og forðast 

alhæfingar. 

 
3.7.  SIÐFERÐILEG ÁLITAEFNI OG STAÐA RANNSAKANDA INNAN 

RANNSÓKNARINNAR 
 
Þar sem þátttakendur í rannsókninni eru börn yngri en 18 ára var leitað samþykkis frá 

foreldrum þeirra og fyllstu nærgætni gætt í samskiptum. Rannsakandi lagði einnig 

áherslu á það við viðmælendur að ekki væri um próf að ræða og að þau mættu svara 

eftir geðþótta. Einnig að þau mættu sleppa því að svara einhverjum spurningum ef 

þau kysu svo. Þá var þeim sagt að niðurstöðurnar yrðu eingöngu notaðar í ritgerð 

þessari og að svör þeirra myndu birtast undir nafnleynd. 

 Rannsakandi hefur unnið hjá RÚV og er í dag sjálfstætt starfandi, við gerð 

kvikmynda og sjónvarpsþátta, aðallega á sviði heimildamynda. RÚV er mikilvægur 

vettvangur fyrir það efni sem rannsakandi tekur þátt í að framleiða. Einnig hefur 

rannsakandi setið í stjórn Félags kvikmyndagerðarmanna um árabil. Með því að vera 

meðvituð um þessi tengsl og afstöðu sína gagnvart RÚV hefur rannsakandi leitast við 

að gæta hlutlægni.  

  



 

  
50 

 

4. NIÐURSTÖÐUR 
 
Rannsóknarviðtöl voru tekin við þrjá drengi og fimm stúlkur á aldrinum 14-17 ára 

með það að markmiði að kortleggja áhorf þeirra á sjónvarpsþætti, kvikmyndir og 

annað sambærilegt efni. Einnig var sérstaklega grennslast fyrir um notkun 

ungmennanna á miðlum RÚV og um viðhorf þeirra til almannamiðilsins. Tekin voru 

hálfopin viðtöl, þar sem hluti spurninganna var af fyrirfram mótuðum spurningalista 

en einnig kviknuðu spurningar og umræður við framkvæmd rannsóknarinnar.  

 Tafla 5 sýnir lista yfir þátttakendur, aldur þeirra og áhugmál. Í litaða hluta 

töflunnar eru þátttakendur í rýnihóp.  Hinir tóku þátt í einstaklingsviðtölum.  

 
Tafla 5. Þátttakendur í rannsókn 

NAFN OG ALDUR ÁHUGAMÁL SKÓLASTIG, VINNA 
Jökull, 14 ára Tölvuleikir, karate 8. bekkur grunnskóla. 

 
Gunnhildur, 15 ára Handbolti 

 
9. bekkur grunnskóla. 

Sóley, 15 ára Handbolti, félagslíf 
 

9. bekkur grunnskóla. 

Arna ,15 ára Handbolti, söngur 
 

9. bekkur grunnskóla. 

Ragnheiður, 16 ára 
 

Vinir, fótbolti 10. bekkur grunnskóla.. 

Lovísa, 17 ára Söngur og tónlist Framhaldsskóli, tónlistarnám,  
vinnur með skóla. 

Erpur, 17 ára 
 

Fótbolti Framhaldsskóli, vinnur með skóla.  

Teitur, 17 ára 
 

Tölvuleikir Vinnur í matvöruverslun. 

 
Við úrvinnslu gagnanna og framsetningu niðurstaðanna var  notast við dulnefni sem 

valin voru af handahófi. Niðurstöðunum var skipt í þrjú meginþemu. Í kafla 4.1. er 

greint frá heildaráhorfi ungmennanna á sjónvarpsefni í ólíkum miðlum, þ.e. hvar og 

hvernig og hversu mikið þau horfa. Í kafla 4.2. er sjónum beint að notkun 

ungmennanna á RÚV sérstaklega. Er þá bæði rætt um sjónvarpsáhorf og notkun þeirra 

á Sarpinum, RÚV-frelsi og ruv.is. Í kafla 4.3. er greint frá niðurstöðum er varða 

viðhorf unga fólksins til RÚV sem almannamiðils. 

4.1.  ÞEMA 1: ÁHORF Á DAGSKRÁREFNI 
 
Ungmennin átta í rannsókninni voru spurð út í fjölmiðlanotkun sína. Rannsakandi 

kannaði m.a. hvaða miðla þau noti, hvað þau horfi helst á og hvar þau séu stödd þegar 

þau horfa. Þannig var leitast við að draga upp mynd af því hversu mikið þau nota 

mismunandi miðla til að nálgast sjónvarpsefni og kvikmyndir.  

 Það kom í ljós að öll horfa ungmennin á sjónvarpsþætti og kvikmyndir sér til 

ánægju og afþreyingar, þó í mismiklum mæli. Vikulegt áhorf unglinganna er allt frá 

tveimur tímum upp í meira en 20 tíma. Sum horfa einstöku sinnum á sjónvarpið í 

stofunni heima hjá sér en hjá flestum þeirra fer bróðurparturinn af áhorfinu fram í 

tölvu, inni í herbergi viðkomandi unglings. Öll horfa þau á þætti sem þau hala niður 

eða streyma af internetinu. Yfirleitt er um streymi að ræða en flest nota líka niðurhal, 

þó einna helst þegar þau fara eitthvert, þar sem ekki er nettenging, t.d. í ferðalag eða 

sumarbústað. „Ég „stríma“ eiginlega bara, eða þú veist. Ef ég er að fara þú veist í 

bústaðarferð eða eitthvað, þá mundi ég „downloada“. Ef það er ekki nettenging, en 

annars „stríma“ ég bara.“ (Gunnhildur, 15). Þá segist Sóley (15) síður vilja hlaða 

niður efni, þar sem það tekur of mikið pláss á harða diskinum í tölvunni. 

 Algengast er að unglingarnir nálgist sjónvarpsþætti á deilisíðum á borð við 

Popcorn time, TubePlus, Putlocker eða á YouTube. Þau horfa gjarnan á marga þætti í 

röð í sömu þáttaröð eða seríu.  

 
Ég horfi venjulega eftir skóla í fjörtíu mínútur og svo um kvöldið svona áttatíu 
mínútur. Og svo er þetta svona, á ég að fara að sofa eða horfa á annan þátt? því 
þetta er svo spennandi að mann langar alltaf að horfa á annan og annan. 
(Gunnhildur, 15) 

 
Stúlkurnar þrjár í rýnihópnum streyma allar daglega einum eða fleiri þáttum en horfa 

mun meira um helgar. „Svo koma náttúrulega helgarnar þar sem maður bara liggur 

yfir einni seríu.“ (Arna, 15). Sóleyju (15) finnst sjálfri að áhorfið sé of mikið en hún 

segist verða sólgin í fleiri og fleiri þætti. 
 
Þegar ég byrja á einhverjum svona seríum þá verð ég að klára þær og þá horfi ég 
bara á svona marga þætti í röð þangað til ég er búin með þær. Þannig að ég 
mundi segja að ég horfi allt of mikið á sjónvarpið, eða þú veist, á þætti. 
(Sóley,15) 
 

Sóley notar þarna hugtakið að horfa á sjónvarpið um það að hala niður eða streyma 

þáttum í tölvunni. Þannig virðist hún ekki alltaf gera skýran greinarmun á milli þess 

að sækja sér efni eða taka við því sem sjónvarpsáhorfandi. Rannsakandi tók eftir því í 

svörum fleiri viðmælenda að þeir gerðu ekki alltaf greinarmun á áhorfi á sjónvarp eða 

tölvu. Umgjörð áhorfsins, þ.m.t. miðilinn virðist því skipta þau minna máli en 

framboðið af efni. Lovísa (17), sem er jafnframt elst viðmælenda minna talar um að 

ná sér í þættina meðan þeir eru enn glænýir. Hún bíður þá gjarnan í viku eftir nýjum 

þætti: 

 
[...] einhver þáttur sem er, þú veist, eins og Breaking Bad eða eitthvað, hann 
kemur út í Bandaríkjunum á sunnudögum og svo þá getum við downloadað þeim 
á útlenskum síðum á þriðjudögum eða á mánudögum. Bara daginn eftir. 

 

Þótt ekki sé um línulegt áhorf að ræða, minnir þessi vikulanga bið eftir nýjum þætti á 

mynstrið í línulegu sjónvarpsáhorfi þar sem framhaldsþættir eru yfirleitt sendir út með 

viku fresti. Vikulöng bið Lovísu eftir nýjum þætti er þó undantekning meðal 

þátttakendanna, því flest horfa þau mikið á eldra efni og hafa þá aðgang að öllum 

þáttunum, í einum eða fleiri árgöngum (e. season) af sömu þáttaröð.  

 
Æ, já. Ég er líka svolítið mikið að horfa á… byrja á seríum upp á nýtt sem eru 
gamlar eins og þú veist, How I met your Mother, Friends… sem er allt löngu 
hætt. Hætti 2012 eða eitthvað en ég er samt núna að horfa á það, aftur. Þannig að 
ég er svolítið mikið í því að horfa á gamla þætti aftur. (Sóley 15) 

 
Arna (15) og Sóley (15) segjast báðar hafa horft á allar tíu seríurnar af bandarísku 

þáttaröðinni Friends „milljón sinnum“.  

 Ragnheiður (16) er sú eina af viðmælendum mínum sem segist aðallega horfa 

á sjónvarpstækið inni í stofu en hún velur sér oftast efni úr afspilunarmöppu Stöðvar 2 

(VOD). Hún horfir þó, eins allar hinar stúlkurnar í rannsókninni, langmest á 

bandarískar þáttaraðir. Á heimili Ragnheiðar er áskrift að öllum stöðvum 365-miðla 

og býr hún því við meira úrval og betra aðgengi að sjónvarpsefni en sum hinna. „Ég 

horfi á sjónvarpið og frekar mikið, eins og á þætti sem eru, það er svona Maraþon og 

það eru bara heilar seríur inni í sjónvarpinu og ég horfi svolítið á það, aðallega.“ 

Þættirnir sem Ragnheiður horfir á úr „Maraþon-möppunni“ á VOD-þjónustu 

Vodafone eru aðallega framhaldsþættir sem áður hafa verið á dagskrá Stöðvar 2 og 

eru einungis aðgengilegir áskrifendum. Ragnheiður segist þó einnig hala niður efni í 

tölvunni sinni, aðallega um helgar, auk þess að horfa talsvert á íþróttir á sportrásum 

Stöðvar 2.  

 Það er nokkur munur á áhorfsvenjum krakkanna, t.d. eftir aðgengi. Einungis 

RÚV og fjölvarp Símans eru t.a.m. í boði á heimili Lovísu (17). Ólíkt Ragnheiði (16) 

horfir Lovísa nær aldrei á sjónvarpið í stofunni en halar niður í tölvu eða streymir nær 

öllu því efni sem hún neytir og horfir á það í einrúmi í herberginu sínu. „Ég horfi 

mjög sjaldan á sjónvarpið hérna heima eða einhvers staðar annars staðar. Ég horfi 

kannski á eina til þrjár myndir á mánuði í sjónvarpinu.“ Lovísa er ekki með sjónvarp í 

herberginu sínu og horfir á dagskrá í sjónvarpi langminnst af þátttakendum eða 0-1 

klukkutíma á viku. Áhorf hennar fer nær eingöngu fram í tölvunni. Þar segist hún 

horfa á u.þ.b. tvo þætti eða tvær myndir á viku eða 2-4 klukkutíma. Í skólafríum horfir 

hún þó talsvert meira á sjónvarpsefni og á það við um öll ungmennin í rannsókninni. 

 Engin stúlknanna í rannsókninni nefndi tölvuleiki sem hluta af frítímanotkun 

sinni. Öðru máli gegnir um drengina. Jökull (14), sem er sá yngsti af 

viðmælendunum, segist horfa á sjónvarp yfirleitt bara í hálfa til eina klukkustund fyrir 

svefninn á hverju kvöldi. Hann notar hins vegar mun stærri hluta af frítíma sínum í 

tölvuleiki, „Ég spila oft svona þrjá til sex tíma á dag. Ég bara lifi þetta.“ Það sama á 

við um Teit (17) sem er elstur þeirra drengja sem rætt var við. Þar sem Teitur er í hléi 

frá skólagöngu og vinnur hlutastarf í matvöruverslun, hefur hann umtalsvert meiri 

frítíma en hin ungmennin. Hann horfir því á sjónvarpsefni í sjónvarpi eða tölvu í 

u.þ.b. 20 tíma á viku en auk þess ver hann um 16-18 klukkustundum í tölvuleiki. 

Þriðji drengurinn, Erpur (16), ver u.þ.b. 4-5 tímum á viku í sjónvarpsáhorf en heldur 

meira í tölvuleiki eða 6-7 tímum. Þarna er mjög greinilegur munur milli kynjanna en 

engin stúlknanna nefndi tölvuleiki í viðtölunum nema þegar rætt var um 

sjónvarpsneyslu drengja. Stúlkurnar í rýnihópnum voru sammála um að strákar horfi 

minna á sjónvarp og séu meira í tölvuleikjum. „Já, mér bara finnst strákar ekki horfa á 

þætti.“ (Soffía, 14).  

 Jökull (14) spilar mikið tölvuleiki en horfir einnig gjarnan á þætti á YouTube 

sem sýna fullorðið fólk, s.k. YouTubers7, að spila tölvuleiki og dreymir jafnvel um 

frama á þessu sviði. 

 
Ég er með drauma um að verða svona professional í tölvuleikjum. Verða kannski 
vinsæll í gegn um netið og svoleiðis. En það er kannski svolítið erfitt, því það er 
ekki mjög auðvelt að vera skemmt… eða fyndinn og vinsæll á internetinu, núna. 
Því það eru svo margir að því og það eru svo margir miklu betri en þú. En það er 
alltaf hægt að reyna. 

 

                                                
7 YouTuber er ýmist skilgreint sem mjög virkur notandi YouTube-síðunnar eða notandi sem hefur skapað sér nafn og 
öðlast frægð með því að skapa efni (þætti) og hlaða því inn á YouTube (“What future do YouTubers have at growing 
their audience … when YouTube keeps changing the game?”, 2015) 

Flest horfa ungmennin einstöku sinnum á þætti eða kvikmyndir með fjölskyldu eða 

vinum en aðallega horfa þau í einrúmi. Gunnhildur (15) segist t.a.m. alltaf horfa ein 

en Sóley (15) horfir einstöku sinnum með systur sinni. „[…] þegar ég horfi á 

sjónvarpið horfi ég stundum með systur minni en þegar ég horfi í tölvunni, þá horfi ég 

oftast ein.“ Það virðist því vera að áhorfið í tölvunni auki líkurnar á einveru, meðan 

sjónvarpið í stofunni nær enn að sameina fólk. 

 Nokkur ungmennanna sögðust stundum horfa á fréttir, þá helst ef einhver 

kallar í þau af því það er eitthvað merkilegt í fréttum (t.d. einhver sem þau þekkja). 

„Ég horfi aldrei á sjónvarpið. […] Eða kannski inná milli ef það er eitthvað í 

fréttunum sem að er spennandi, eða þú veist, ef það er kallað á mig.“ (Gunnhildur, 

15). Það er því ljóst að bróðurparturinn af áhorfi þátttakenda fer fram í tölvu og í 

einrúmi. Þau velja öll sjálf það efni sem þau horfa á en nota til þess mismunandi 

leiðir. 

 
Ég var einu sinni bara, þegar ég var svona þrettán ára þá var ég bara að leita að 
þáttum, og fór á VODið og sá að það var eitthvað Walking Dead. Þá var ég 
svona, kominn með svona, hvað á ég að segja… svona Zombie-svona, ég var 
eitthvað kominn með æði fyrir því. Þá prófaði ég að horfa og ég bara. Horfi alltaf 
á annan og annan þátt. Ég er búinn að horfa á allar seríurnar. (Erpur, 16) 

 

Jökull (14) segist líka nota leitarvélar á netinu, t.d. Google, til að komast að því hvað 

er vinsælast. 

 
Netið getur sagt, eins og þú ferð á einhverjar síður og þú bara klikkar á „most 
popular“, þá kemur það kannski upp, eða bara horfa á eitthvað sem ég þekki nú 
þegar, ég bara gúggla það.  

 
Teitur (17) segist notast við orðróm, útvarp og upplýsingavefinn IMDb til að velja 

efni. 

Ég spyr bara fólk hvernig þetta er og svo horfi ég á bara fyrstu þætti eða eitthvað 
og ef mér finnst það spennandi […] Svo líka það sem maður heyrir bara í 
útvarpinu og það sem er á IMDb8. 

 
Það vekur athygli rannsakanda að drengirnir virðast reiða sig á að leita á netinu eða 

gramsa í möppum efnisveitanna meðan stelpurnar nota frekar umtal jafningja til að 

velja afþreyingarefnið. „Eftir því sem vinkonur mínar ráðleggja eða eitthvað,“ 

                                                
8 IMDb er gagnagrunnur á netinu sem deilir upplýsingum um kvikmyndir, sjónvarpsþætti og tölvuleiki. IMDb er 
eingöngu upplýsingavefur. Þar er hægt að skoða umfjöllun, gagnrýni og kynningarefni en ekki ná í myndefnið sjálft 
(“IMDb - Movies, TV and Celebrities", 2015) 

(Gunnhildur, 15) og Sóley (15) tekur í sama streng: „Eitthvað sem ég er búin að heyra 

góða hluti um. Sem fólk er mikið að tala um.“ Því er ljóst að einhver félagsleg virkni 

tengist áhorfi ungmennanna á myndefni í tölvum. Þótt þau horfi í einrúmi, þá ræða 

sum þeirra um þættina við vini sína og skiptast á skoðunum og upplýsingum. Lovísa 

(17) segist ræða þættina sem hún horfir á við vini sína. 

 
Þetta er eins og bókaklúbbar meira. Kannski, maður er ekki að hanga og horfa á 
heilu seríurnar með einhverjum, þú veist, öll í sófa að horfa í gegn um eina tölvu 
en það er alveg oft sem krakkar eru algjörlega að fylgjast með einhverjum 
þáttum og tala um. Ef að einhver þáttur kemur alltaf á mánudögum, downloadar 
honum á þriðjudegi og ert síðan að tala við vini þína í skólanum næsta dag; já 
horfðirðu á þáttinn í gær?  
 

Það er athyglisvert að stúlkurnar meðal þátttakenda virðast frekar ræða innihald 

þáttanna sem þær horfa á en drengirnir.  

 Sum ungmennanna sögðust vera meðvituð um að niðurhal og streymi 

myndefnis væri „kolólöglegt“, eins og Sóley (15) orðaði það. Ragnheiður (16) aftur á 

móti sagðist líta á allt niðurhal af netinu sem frítt. „Það er náttúrulega bara frítt að 

downloada og þá, eins og með þættina, það er bara svo aðgengilegt núna, að 

downloada svona myndum og þáttum og ég geri það. Alveg frekar mikið líka.“ Þótt 

flest ungmennin viti að það er ólöglegt að sækja sér efni af netinu, virðast þau ekki 

setja það fyrir sig að neinu ráði. Lovísa (17) tók þó fram að henni fyndist niðurhalið 

ekki vera alveg heiðarlegt gagnvart framleiðendum myndefnisins. Hún taldi verra að 

hala niður íslenskum myndum, þar sem íslenskt kvikmyndagerðarfólk hefði miklu 

minni peninga en erlent. 

 
Ég hef eiginlega bara aldrei downloadað íslenskri mynd. Eins og deildu.is, síða 
sem er eiginlega bara með íslensku dóti, eða líka útlensku en fullt af íslensku. Ég 
hef aldrei downloadað neinu af því, af því að ég held að það sé verra að 
downloada frá íslensku kvikmyndafólki heldur en Hollywood stjörnum. 
Milljónamæringum. 
 

Tafla 6 sýnir uppáhaldsþætti unglinganna og hversu mikið þau horfa á þætti og 

sjónvarpsefni í heild og hversu mikið þau horfa á RÚV. Taflan er sett fram til 

glöggvunar og ekki er um nákvæmar mælingar að ræða heldur mat þeirra sjálfra. Þess 

má geta að frá október 2015 eru útsendingar SkjásEins í opinni dagskrá og nást á nú á 

heimilum allra þátttakenda, en voru ekki aðgengilegar þegar hluti viðtalanna var 

tekinn.  

Tafla 6. Sjónvarpsáhorf þátttakenda 

Nafn (aldur): Uppáhalds 
sjónvarpsefni 

Sjónvarpsstöðvar 
á heimili og 
aðgengi að tölvu. 

Vikulegt 
áhorf á 
sjónvarpsefni 
í öllum 
miðlum.* 

Vikulegt 
áhorf á 
RÚV.** 

Tölvuleikir 

Lovísa (17) Orange is the 
New Black, Sex 
in the City, 
Gossip Girl. 

RÚV, fjölvarps 
pakki með 
nokkrum 
erlendum 
stöðvum, 
eigin tölva. 

2-4 klst.  
(meira um 
helgar og í 
fríum) 

0-1 klst. - 

Ragnheiður 
(16) 

Desperate 
Housewives og 
Banshee 

RÚV, Stöð 2, 
eigin tölva.  

15 klst. 1 klst. - 

Gunnhildur 
(15) 

Ugly Betty, 
Scandal, Lie to 
me, Bones. 
 

RÚV, 
Netflix (Apple 
TV), eigin 
tölva. 

14-15 klst. 
(u.þ.b. tvo 
tíma á dag) 

0-1 klst. - 

Sóley (15) Modern 
Family, Grace 
Anatomy 

RÚV, Stöð 2. 
Netflix, eigin 
tölva, 

10-14 klst. 0-1 klst. - 

Arna (15) Friends, How I 
met your 
Mother 

RÚV, Stöð 2, 
eigin tölva. 

10-14 klst. 1-2 klst. - 

Teitur (17) Dare Devil, 
Sense8, 
hryllingsmyndir 

RÚV, 
Netflix (Apple 
TV), eigin 
tölva. 

14-21 klst.  
(2-3 tímar á 
dag) 

0 klst. 16-18 
klst. 

Erpur (17) 
 

Walking Dead 
(SkjárEinn) 

RÚV, Stöð 2, 
eigin tölva, 
eigið sjónvarp. 

4-5 klst. 0-1 klst. 6-7 klst. 

Jökull (14) South Park, The 
Simpsons, Bobs 
Burgers, 
Undraveröld 
Gúnda. 

RÚV, Stöð 2, 
eigin tölva, 
eigið sjónvarp. 

3-5 klst. 0 klst. 21-42 
klst. 
(3-6 
tímar á 
dag) 

 
* Eigin ágiskun á meðaltalsáhorfi. Stundum kusu viðmælendur að svara hversu mikið áhorfið 
væri á dag, fremur en á viku og þá hefur rannsakandi margfaldað daglegan tímafjölda með 
sjö. Flest sögðust þau horfa mun meira um helgar og í skólafríum en sú aukning hefur ekki 
verið reiknuð inn í meðaltalið. 
** Eigin ágiskun á meðaltalsáhorfi. 
 
 Séu þessar upplýsingar teknar saman horfa ungmennin að meðaltali á 

sjónvarpsefni og þætti í um 12,4 klst. á viku (gæti verið meira sé aukið áhorf á 

helgum og í skólafríum talið með). Meðaláhorf þeirra á RÚV er um 0,6 klst. á viku. 

Áhorfið á RÚV nemur því u.þ.b. 4,8% af heildaráhorfi þeirra. Þessar tölur eru 

byggðar á eigin ágiskun þátttakenda í rannsókninni um miðlanotkun sína og er ekki 

ætlað að endurspegla tölulegar staðreyndir um sjónvarpsáhorf þýðisins eða íslenskra 

ungmenna í heild. 

 Séu niðurstöður úr þessum hluta rannsóknarinnar dregnar saman, þá fer neysla 

unglinganna á dagskrárefni að stórum hluta fram á netinu. Uppáhaldsefni þeirra er 

vinsælar sjónvarpsþáttaraðir, nær eingöngu bandarískar, sem oft er streymt af 

erlendum deilisíðum. Stundum er efninu halað niður í tölvu, en einn viðmælandi 

sagðist horfa mest á þætti Stöðvar tvö aðallega úr afspilunarmöppu (VOD). 

Krakkarnir horfa gjarnan á marga þætti í röð í sömu þáttaröð eða „klára seríur“ (e. 

binge-watching). Nokkur nota tímaflakkið stöku sinnum til að horfa á 

sjónvarpsdagskrá. 

 Drengirnir verja allir talsverðum tíma í tölvuleiki og nefndu leikina að fyrra 

bragði, án þess að rannsakandi spyrði þá sérstaklega um þetta atriði. Engin stúlknanna 

nefndi tölvuleiki, nema hvað stúlkurnar í rýnihópnum töldu stráka verja meiri tíma í 

leiki en áhorf á sjónvarpsefni. Það kemur heim og saman við svör drengjanna. 

Stúlkurnar völdu oftast efni sem vinir hafa mælt með en drengirnir sögðust yfirleitt 

leita sjálfir að þáttum. Öll horfa þau mest í einrúmi. Nánar er fjallað um áhorf 

þátttakenda á RÚV í kafla 4.2. 

 

4.2.  ÞEMA 2: NOTKUN Á RÚV 
 
Ungmennin sögðust ýmist horfa lítið á RÚV eða alls ekki neitt. Einn viðmælandi 

sagðist þó horfa á fréttir RÚV og einn nefndi áhorf á íþróttafréttir og kvikmyndir. 

Stúlkurnar í rýnihópnum, Sóley, Arna og Gunnhildur, allar 15 ára, sögðu að það væri 

einn þáttur sem þeim þætti skemmtilegur á RÚV. Þátturinn sem þær sögðust allar 

fylgjast með heitir Castle og er  bandarísk framhaldsþáttaröð með lögregluþema og 

rómantísku ívafi.  

 
Þetta (RÚV) á að vera fyrir alla, nema þetta er bara gífurlega óspennandi fyrir 
okkar aldur. Ég, þessi þáttur (Castle) er án gríns eini þátturinn sem ég hef 
einhvern áhuga á að horfa á sem er á RÚV. (Sóley, 15) 

 
Gunnhildur (15) og Ragnheiður (16) sögðust líka horfa á Criminal Minds 

(framhaldsþættir þar sem rannsóknarteymi bandarísku alríkislögreglunnar rannsakar 

hrottalega glæpi og eltir uppi gerendurna).  Flest horfa ungmennin nær eingöngu á 

bandarískt efni og ekkert þeirra horfir að jafnaði á erlent efni sem er á öðru tungumáli 

en ensku, nema Jökull sem segist stundum hafa horft á japanska anime-þætti 



 

  
58 

 

(teiknimyndir) með enskum texta á YouTube. Flest ungmennanna horfa sárasjaldan 

eða alls ekki neitt á íslenska dagskrárliði í sjónvarpi. Það sló þögn á stúlkurnar í 

rýnihópnum þegar spurt var um áhorf þeirra á íslenskt efni. „Voða sjaldan, það er, já, 

ég veit það ekki, nei.“ (Arna, 15). Það var einungis Gunnhildur (15) sem sagðist hafa 

horft á íslenska þætti nýlega. „Það var einu sinni einhver svona þáttur, hérna um 

svona fjármála eitthvað svona á RÚV sem ég horfði á, en annars ekki.“ Þarna er 

Gunnhildur að vísa til þáttanna „Ferð til fjár“ en RÚV sýndi sex þætti um 

fjármálalæsi í byrjun árs 2015 („Ferð til fjár“, 2015). Arna (15) sagðist hafa horft á 

þáttaröðina Pressa á RÚV fyrir nokkrum árum en þar var um að ræða misminni hjá 

Örnu því þáttaröðin Pressa var ekki sýnd á RÚV heldur á Stöð 2 á árunum 2008-2012 

(„Pressa“, 2015).  

 
Tafla 7. Miðlar sem þátttakendur nefna að þau hafi notað til að nálgast sjónvarpsefni.	  

Sjónvarpsstöðvar 
með útsendingu: 

VOD: Internet (streymi og 
niðurhal í tölvu): 

RÚV RÚV - Frelsi * deildu.net / deildu.is 
Stöð 2 Stöð 2 - Frelsi * (Maraþon) Popcorn Time  
Skjár einn Netflix TubePlus 
Fjölvarp / aukarásir9 Sarpurinn Putlocker  
Fjölvarp / áskrift  YouTube 
* VOD þjónustur Vodafone og Símans sjá um dreifingu efnis bæði fyrir RÚV og aðrar 
innlendar sjónvarpsstöðvar undir vörumerkinu Frelsi. 
 
Tafla 7 sýnir þá miðla sem þátttakendur nefna að þau hafi horft á efni í eða sótt efni 

af. Þetta er þó ekki endanleg upptalning á þeim miðlum sem í boði eru hérlendis eða á 

internetinu en taflan sýnir að þátttakendur rannsóknarinnar viða að sér afþreyingu úr 

ýmsum áttum.  

 Þeir svarendur sem horfðu á þætti, á borð við Castle eða Criminal Minds á 

RÚV, horfðu yfirleitt á þá á tímaflakki, gjarnan síðar sama kvöld og þættirnir voru 

sendir út. Ungmennin sögðust nýta sáralítið aðrar miðlunarleiðir RÚV, s.s. Sarpinn, 

ruv.is eða RÚV-Frelsi (þjónusta á vegum Vodafone og Símans). 

 Gunnhildur (15) sagðist hafa notað Sarpinn einu sinni til að horfa á Hraðfréttir 

og Teitur (17) sagðist hafa notað Sarpinn þrisvar til að sjá ættingja sína í fréttum. „Til 

að sjá frænku mína og mömmu í fréttum […] Ef ég hef misst af fréttunum og þau eru 

eitthvað að monta sig af þessu.“ Lovísa (17) sagðist hafa notað Sarpinn til að horfa á 

íslenska þætti og það vekur athygli rannsakanda að hún er sú eina af viðmælendunum 

                                                
9 Fríar innlendar sjónvarpsrásir sem fylgja þegar neytendur nota stafræna móttöku RÚV með þjónustuleiðum Símans 
eða Vodafone eru RÚV 2 Íþróttir, N4, ÍNN, Alþingi, Omega, Bravó, Hringbraut og Símstöðin. 

sem hefur sóst eftir íslensku efni sem RÚV hefur boðið upp á með ungt fólk 

sérstaklega í huga. „Ég hef horft á RÚV í tölvunni þegar ég var að fylgjast með Gettu 

betur eða… já, ég veit ekki, Hæpið eða eitthvað.“ Gettu betur er árleg 

spurningakeppni framhaldsskólanna sem send er út beint og Hæpið er magasínþáttur 

fyrir ungt fólk en átta þættir voru framleiddir og sýndir á RÚV veturinn 2014-2015. 

Markhópur þessara þátta sem Lovísa nefndi miðast að líkindum við aldur 

framhaldsskólanema sem aðeins þrír þátttakendur í þessari rannsókn hafa náð. 

 Niðurstöðurnar úr þessum kafla sýna að þátttakendur sækja aðeins lítinn hluta 

afþreyingar sinnar til RÚV. Ungmennin þekkja miðlunarleiðir RÚV s.s. ruv.is og 

Sarpinn og nokkur sögðust hafa notað tímaflakk eða VOD-þjónustu 

fjarskiptafyrirtækjanna (RÚV-Frelsi) til að horfa á dagskrá RÚV. Þeir þættir, erlendir 

og innlendir, sem komust á blað, þ.e. unglingarnir nefndu að hafa horft á og sýndir 

hafa verið á RÚV, eru Castle, Criminal Minds, Undraveröld Gúnda, Fréttir, 

Íþróttafréttir, Kastljós, Hraðfréttir, Gettu betur, Hæpið og Kiljan. Þetta er einungis 

upptalning á þeim þáttum sem ungmennin nefndu í viðtölunum og ekki ber að líta á 

hana sem tæmandi lista yfir allt efni sem þau hafa horft á í miðlum RÚV. 

 

4.1.  ÞEMA 3: VIÐHORF ÞÁTTTAKENDA TIL RÚV / ALMANNAMIÐLA 
 
Rannsakandi leitaði svara við nokkrum atriðum varðandi viðhorf unglinganna í 

rannsókninni til RÚV. Í fyrsta lagi var spurt fyrir hverja þau telji miðilinn vera, þá 

aðallega m.t.t. aldurs. Í öðru lagi var kannað hvort þau telji almannamiðillinn þjóna 

einhverju samfélagslegu hlutverki (fremur en aðrir miðlar). Í þriðja lagi voru þau 

spurð álits á „nefskattinum“ og því að reka fjölmiðil sem er sameign þjóðarinnar og 

síðast en ekki síst var spurt hvort þau telji að þau muni horfa á sjónvarpsdagskrá 

RÚV, eða nota aðra miðla RÚV í framtíðinni. Þar var rannsakandi að fiska eftir því 

hvort þau telji að meiri þroski og aukin samfélagsvitund muni færa þau nær 

miðlinum.  

 Í svörum ungmennanna kom fram að þau töldu RÚV sinna þörfum yngri barna 

að einhverju leyti, t.d. með barnatímum og fjölskyldumyndum um helgar, en öllum 

fannst þeim miðillinn samt höfða mest til eldra og miðaldra fólks. 

 
[…] eldr...svona þroskaðra fólk, eða svona eldri kynslóðina. Já, það er svo mikið 
svona eins og Downton Abbey og eitthvað sem mér finnst ekki skemmtilegt en 
mömmu finnst mjög skemmtilegt, og ömmu. (Ragnheiður, 16) 

Lovísa (17) tók í sama streng og Ragnheiður þegar hún var spurð fyrir hverja RÚV 

væri. „Miðaldra fólk. Kannski líka svona krakkar sem að vilja horfa á myndir á 

föstudagskvöldum og laugardagskvöldum.“ Lovísa taldi einnig að dagskrárframboðið 

mætti ná til víðari aldurshóps. 

 
En það mætti auðvitað víkka kannski aðeins áhorfendahóp til dæmis RÚV… eða 
þú veist, víkka efnið. Það er ekki mikið sem ég sækist í sem að RÚV er að 
útsetja [senda út]. Eiginlega ekki neitt í augnablikinu. 

 
Sóley (15) sá fyrir sér að RÚV mætti hlusta betur á óskir ungs fólks með formlegum 

og lýðræðislegum hætti: 

 
Ég veit ekki en kannski mætti vera fleira af svona ungmennum í stjórn til þess að 
sýna hvað þau hafa áhuga á að horfa á að minnsta kosti. Svo það sé ekki bara 
eitthvað fólk sem að, já […] mér finnst að það mætti vera svona ungmennaráð í 
RÚV. 

 
Aðspurð hvort þau haldi að þau muni horfa á RÚV í framtíðinni, höfðu þau 

mismunandi skoðanir. Lovísa (17) taldi t.d. ólíklegt að hún muni fjárfesta í 

sjónvarpstæki í framtíðinni. 

 
[…] en ég held að ég muni mjög ólíklega vera með sjónvarp sem mun vera 
kveikt á og eitthvað. Ég held að ég muni bara ekki kaupa mér sjónvarp. Ég mun 
kannski kaupa mér, sko skjávarpa, til að geta horft á það sem ég vil horfa á í 
tölvunni. Svona eins og heimabíó, skilurðu. Mér finnst það sniðugt. 

 

Það að Lovísa ætli sér ekki að fjárfesta í sjónvarpstæki þarf þó ekki að útloka að hún 

muni horfa á sjónvarpsdagskrá yfir höfuð enda eru skjávarpar oft notaðir á sama 

tilgangi og sjónvarpstæki. Flest töldu ungmennin líklegt að áhorfið á RÚV muni 

aukast með aldrinum. Teitur (17) sagði t.d. sennilegt að hann muni horfa meira á 

fréttir á RÚV í framtíðinni og barnatímann, þegar hann sjálfur hefur eignast börn.  Og 

fleiri þátttakendur töldu að áhugi þeirra á fréttum og þjóðfélagsmálum muni aukast 

með aldrinum. „Ég mundi örugglega horfa meira á RÚV þegar ég verð eldri. Þá byrja 

ég örugglega að horfa á fréttirnar, til dæmis.“ (Jökull, 14) 

 
þá fæ ég örugglega bara öðruvísi áhugamál og hef áhuga á, já öðrum hlutum, 
þannig að mig langar að vita kannski meira um það sem er að gerast á RÚV og 
svoleiðis og í útvarpinu á Rás 1, þótt ég hafi engan áhuga á því núna. 
(Ragnheiður, 16)  

Sóley (15) og Gunnhildur (15) voru þó báðar á þeirri skoðun að dagskrá RÚV þyrfti að 

breytast til að þær fái áhuga á að horfa á hana. „Þegar ég verð eldri þá held ég að ég 

hafi ekkert áhuga á […] þáttum sem eru ætlaðir fyrir eldra fólk.“ Rannsakandi túlkar 

þessi orð Sóleyjar (15) þannig að það sé ekki nóg að hún sjálf þroskist og breytist 

heldur þurfi miðillinn að þroskast með henni og miða dagskrárframboð sitt við hennar 

kynslóð ekki síður en hennar aldurshóp. 

 Rannsakandi útskýrði hugtakið almannamiðill lauslega fyrir viðmælendum. 

Þeim var m.a. sagt að miðillinn væri í ríkiseigu, þ.e. eign allrar þjóðarinnar og 

fjármagnaður með útvarpsgjaldi eða „nefskatti“ sem allir skattskyldir einstaklingar 

eldri en átján ára greiða til að standa undir rekstri sameiginlegs fjölmiðils. Nokkur 

munur var á því eftir aldri unglinganna hvort og þá hvaða afstöðu þau tóku til 

spurninga er vörðuðu samfélagslegt hlutverk almannamiðilsins. Sá yngsti t.d. kaus að 

tjá sig sem minnst um þetta, en þau viðmælenda minna sem eru t.d. byrjuð í 

menntaskóla og hafa svolitla reynslu af vinnumarkaði áttu auðveldara með að mynda 

sér skoðun á þessu atriði. 

 Flest þeirra sem tjáðu sig um hlutverk RÚV sögðust líta svo á að RÚV sem 

almannamiðill hafi ákveðna sérstöðu. Þrátt fyrir að horfa lítið sem ekkert á dagskrá 

RÚV, telur Lovísa (17) að miðilinn eigi rétt á sér og henni finnst eðlilegt að verja til 

hans skattfé almennings í formi útvarpsgjalds eða „nefskatts“. 

 
Mér finnst það bara eiginlega allt í lagi. Ég held að það sé gott að hafa einhvern 
einn svona miðil sem einhvernvegin flestir fylgjast með. Það er líka ákveðið 
svona traust á Ríkissjónvarpinu. Ég held að það sé ekki mikið verið að bulla í 
fréttunum og svona. En maður veit ekkert hvaðan upplýsingar koma á netinu, ef 
það er bara frá einhverjum og einhverjum síðum. Þannig að já, ég er ekkert á 
móti því. 

 
Teitur (17), sem hefur tekið sér tímabundið frí frá skóla til að vinna, sagðist ekki vera 

alveg sáttur við skattlagninguna. „Ósáttur að borga […] ég er nú þegar byrjaður að 

borga skatt […] Leiðinlegt að tapa alltaf meiri og meiri pening þeim mun eldri sem 

maður er. Borgar skatt og það bætist alltaf við.“ 

 Stúlkunum þremur í rýnihópnum fannst hins vegar sanngjarnt að RÚV væri til 

fyrir þá sem ekki hafa efni á að borga fyrir aðrar stöðvar og þær voru sammála um að 

það væri hluti af borgaralegum réttindum fólks að hafa aðgang að a.m.k. einni 

sjónvarpsstöð. „Já, þú veist eins og fólk sem hefur ekki efni á að kaupa aðrar stöðvar, 

það á alveg rétt á að hafa allavega eina til þess að horfa og hlusta á.“ (Gunnhildur, 15) 

Sóley (15) var sammála um að það væri réttlætanlegt að nota sameiginlega sjóði í 

sjónvarpsreksturinn. 

 
Mér finnst það sanngjarnt […] Ríkið á þetta og allir eiga rétt á eða rétt tæknilega 
séð á að horfa á eitthvað. Ef þú átt sjónvarp, þá verður væntanlega líka að vera 
eitthvað í sjónvarpinu, þótt þú sért ekki að borga fyrir einhverja stöð sérstaklega. 
Þannig að mér finnst það alveg fínt að fólk sé að borga til þess að reka eitthvað 
svona fyrir afþreyingu fólks. 

 
Henni fannst einnig að RÚV væri meira atvinnuskapandi og einhvern veginn 

mikilvægari en aðrir miðlar: 

 
Já, þetta hefur líka gildi, einhvers staðar fyrir fólk sem vill búa til þætti eða 
leikara eða eitthvað svona þú veist, það verður að vera einhver stöð, því Stöð 2 
er ekkert mikið í að búa til sina eigin þætti, meira bara svona að sýna þætti sem 
einhverjir aðrir hafa gert, þannig að ég mundi segja að það væri alveg 
samfélagslegt gildi, þannig séð. Þetta er þú veist STÖÐIN, […] ég mundi segja 
að Stöð 2 væri bara svona aukastöð, fattarðu. (Sóley, 15) 

 
Lovísa (17) sagði að henni finnist það skipta máli að RÚV sé til eða eins og hún orðar 

það: „eitthvað svona, eitthvað eitt sem mjög margir horfa á í staðinn fyrir að allir séu 

bara að horfa á allt einhvers staðar.“ Samt telur Lovísa ekki að sjónvarpið sem miðill 

eigi bjarta framtíð fyrir sér: 

 

[…] ég held að í alvörunni eftir tíu ár, þá muni sjónvarp vera útdautt. Ég held að 
eins og skaupið og allt svona muni bara vera gefið út á netinu og það fari 
eiginlega bara allt fram á netinu. Ég veit ekki alveg hvað þau eigi að gera í því 
sko. Það er eiginlega ekkert sem þau geta gert, eða örugglega eitthvað. 

 
Orð Lovísu má túlka sem svo að hún telji að línulegt áhorf verði horfið af 

sjónvarsviðinu eftir u.þ.b. áratug en að miðlun sjónvarpsefnis fari fram á netinu. Auk 

þess sér hún fyrir sér að Áramótaskaup Sjónvarpsins lifi af og verði „gefið út á 

netinu“. Þá lék rannsakanda hugur á að vita hvar Lovísa teldi best að markaðssetja eða 

dreifa efni, t.d. innlendum þáttum sem eru sérstaklega framleiddir með ungt fólk í 

huga. Lovísa taldi best að setja þá á netið en var samt ekki viss hvar þeir yrðu 

sýnilegir. 

 
Ekki YouTube, það hverfur svo mikið á YouTube. Það er allt of mikið í gangi 
þar. Ég held já, vísir eða mbl, þá er … það allavega gefur til kynna að þetta sé 
eitthvað sem er búið að leggja vinnu í. 

Jafnvel þótt Lovísa telji sjónvarpsmiðilinn í núverandi mynd eiga stutt eftir ólifað þá 

sér hún ekki fyrir að sér að miðlar á borð við YouTube séu framtíðarlausn fyrir 

vandað innlent dagskrárefni, þ.e. „eitthvað sem búið er að leggja vinnu í“. 

 Séu niðurstöður úr þema 3, um viðhorf unglinganna til RÚV, teknar saman má 

sjá að þeir hafa mismunandi skoðanir á almannamiðlinum. Sem gagnrýni á RÚV 

nefndu þátttakendur m.a. að þeim þætti dagskráin ekki skemmtileg og að hún höfðaði 

ekki til þeirra aldurshóps. Flestir töldu þó að áhorf þeirra á RÚV muni aukast með 

aldrinum, þótt sumum finnist breytinga vera þörf. Einn þátttakandi lagði til að RÚV 

fengi ungt fólk til liðs við sig, einskonar „ungmennaráð“, til að móta dagskrárstefnu 

fyrir ungt fólk. Meðal þess sem ungmennunum fannst jákvætt við RÚV var að þau 

álitu miðilinn trúverðugan og að ekki sé verið að „bulla í fréttunum“ þar. Í því 

sambandi benti einn viðmælandi á að það væri stundum erfitt að vita hvaðan 

upplýsingar sem dreift er á netinu koma. Þá nefndu þátttakendur að það væri 

mikilvægt að hafa miðil sem nær til allra og að allir ættu rétt á einhverri afþreyingu án 

þess að borga fyrir hana. Eitt ungmenni sagðist telja að á RÚV væri meira framboð af 

íslensku efni en annarsstaðar.  

 Mikil meirihluti þátttakenda taldi rétt að starfrækja sameiginlegan fjölmiðil 

fyrir almannafé. Einn hafði ekki skoðun á því og aðeins einn þátttakandi sagði að sér 

stæði á sama um miðilinn. 

 

 

  



 

  
64 

 

5. ÁLYKTANIR OG LOKAORÐ 
 
Séu helstu niðurstöður rannsóknarinnar dregnar saman og settar fram í stuttu máli má 

sjá að ungmennin í úrtakinu horfa talsvert á sjónvarpsefni og nota mismundandi miðla 

til nálgast það. Stúlkurnar horfa að jafnaði heldur meira en drengirnir, sem spila meira 

af tölvuleikjum. Ungmennin velja öll sjálf það efni sem þau horfa á og það er fyrst og 

fremst dagskrárframboð og aðgengi sem stýrir vali þeirra á miðlum. Uppáhaldsefni 

allra þátttakenda eru vinsælar sjónvarpsþáttaraðir, nær eingöngu bandarískar. 

Unglingarnir horfa gjarnan á marga þætti í röð í sömu þáttaröð og oftast í einrúmi í 

sínum eigin herbergjum. Flest ungmennanna horfa lítið á sjónvarpsútsendingar RÚV. 

Þau þekkja nýjar miðlunarleiðir RÚV t.d. ruv.is og Sarpinn en þau nýta þá þjónustu 

lítið eða ekkert. Mörg þeirra töldu líklegt að áhorf þeirra á RÚV (sér í lagi fréttir) 

myndi aukast með aldrinum. Þátttakendur höfðu mismunandi viðhorf til 

almannamiðilsins en öllum þótti þeim dagskrá RÚV lítið höfða til unglinga. Af þeim 

sem svöruðu fannst þó öllum nema einum samfélagslegt hlutverk almannamiðla 

mikilvægt og rétt að reka hér sameiginlegan fjölmiðil fyrir almannafé. Þátttakendur í 

rýnihóp töldu að unglingar ættu að taka þátt í að móta dagskrárstefnu RÚV og lögðu í 

því sambandi til að stofnað yrði „ungmennaráð RÚV“. 

 Með því að draga þessar niðurstöður enn meira saman, setur  rannsakandi fram 

þá kenningu að ungmenni sem horfa lítið á sjónvarpsdagskrá RÚV telja 

almannamiðilinn samt gegna mikilvægu samfélagslegu hlutverki og vilja hafa áhrif á 

mótun hans. 

 
5.1.  RANNSÓKNARTILGÁTUR PRÓFAÐAR 

 
Rannsakandi setti fram tvær tilgátur í upphafi þessarar rannsóknar. Sú fyrri er að 

miðlunarleiðir og viðmót Sjónvarpsins virki úrelt fyrir ungt fólk sem kýs fremur að 

horfa á dagskrárefni í tölvum, með streymi eða niðurhali. Út frá svörum 

þátttakendanna í rannsókninni er þessi tilgáta að hluta til sönn. Unga fólkið kýs 

vissulega oftast að horfa á sjónvarpsefni í tölvu en ástæðan fyrir því virðist ekki vera 

miðillinn sjálfur heldur fyrst og fremst dagskrárframboðið. Ungmennin virðast í raun 

ekki hugsa mikið út í það hvaða miðil þau nota hverju sinni og tala stundum um 

sjónvarpsáhorf þegar átt er við streymi í tölvunni. Í þeirra huga er Sjónvarpið í 

tölvunni, ekki síður en í stofunni og þeim er jafntamt að sækja sér efni og að taka við 

því. 

 Það leiðir okkur að seinni rannsóknartilgátunni, þ.e. að dagskrárefni 

Sjónvarpsins höfði ekki til smekks og þarfa unga fólksins sem leitar því annað eftir 

afþreyingu og upplýsingum. Niðurstöðurnar styðja þessa tilgátu. Að mati 

þátttakendanna höfðar framboð RÚV á sjónvarpsdagskrá að mjög litlu leyti til þeirra 

sjálfra og þeirra aldurshóps. En hvers vegna höfðar sjónvarpsdagskrá RÚV að svona 

lítið til þátttakenda? Rannsakandi ályktar að það vegna þess að framboð RÚV á 

uppáhaldssjónvarpsefni þátttakenda, sem nær undantekningalaust er vinsælir 

bandarískir framhaldsþættir (sjá töflu 6), er töluvert minna en eftirspurn þeirra eftir 

slíku efni. Séu þessar niðurstöður settar í samhengi við hlutverk og skyldur 

almannamiðla er það mjög eðlileg niðurstaða að unglingarnir horfi lítið á dagskrá 

almannamiðilsins. Það er fyrst og fremst smekkur ungmennanna á sjónvarpsdagskrá 

sem stýrir vali þeirra á sjónvarpsdagskrá og jafnvel þegar þau horfa á RÚV, er það 

iðulega bandaríska afþreyingin sem verður fyrir valinu (t.d. Castle eða Criminal 

Minds). Efni sem þau geta auðveldlega nálgast á öðrum miðlum (VOD, Netflix, 

deilisíðum o.frv.). 

 Rannsakandi telur því vandamálið ekki liggja í því að RÚV bjóði ekki upp á 

nægilega mikið af bandarískum framhaldsþáttum, því eins og fyrr segir er framboð af 

þeim yfirdrifið á öðrum miðlum og slík dagskrárstefna samræmist ekki hlutverki og 

skyldum almannamiðilsins. Vandinn liggur fremur í því að ungmennin í rannsókninni 

hafa einfaldlega takmarkaðan áhuga á fjölbreyttara sjónvarpsefni. Það er nokkuð 

áhyggjuefni því rannsóknir sýna að einhæf menningarneysla hefur áhrif á heimsmynd 

og gildismat ungs fólks (Árni Georgsson, 2012) og mótvægis er þörf. Að mati 

rannsakanda undirstrikar þessi niðurstaða mikilvægi almannamiðilsins en RÚV er eini 

miðillinn sem hefur lagalega skyldu til þess að gæta fjölræðis, fjölbreytni og jafnræðis 

með starfsemi sinni og sem ber að leggja áherslu á gæði fremur en vinsældir.  

 Stefna RÚV gefur fyrirheit um „markvissar tilraunir með efni sem höfðar til 

ungs fólks“. RÚV ætlar sér einnig að vera vettvangur fyrir dagskrárgerð ungmenna og 

að gera efnið aðgengilegt á vefnum (RÚV, 2012). Í miðlalandslag nútímans er þó ekki 

nóg að framleiða vandað og menningarlegt efni fyrir ungt fólk og gera það 

aðgengilegt. Áskorunin virðist fyrst og fremst felast í því að glæða áhuga unga 

fólksins á fjölbreytninni. Hvernig það skuli gert fellur því miður utan rannsóknarsviðs 

þessarar rannsóknar þótt benda megi á að kennsla í gagnrýnni miðlalæsi þróar hæfni í 

því að nálgast fjölmiðla og menningarefni með greinandi hugarfari. Þannig má 

leiðbeina ungu fólki við að nota ólíka miðla á upplýstan hátt og koma auga á 

staðalmyndir, ríkjandi gildi, hugmyndafræði og boðskap sem leynt eða ljóst er að 

finna í hverskyns myndefni (e. content) (Kellner og Share, 2005).  

 Samkvæmt menningarstefnu stjórnvalda er upplýsinga- og miðlalæsi meðal 

áhersluatriða í nýjum námsskrám skólastiganna og það er sett fram sem markmið að 

„Mennta- og menningarstofnanir vinni saman að því að efla menningarlæsi ungs 

fólks.„ (“Menningarstefna,” 2013). Að mati rannsakanda ættu stjórnvöld því að styðja 

við bakið á almannamiðlinum við að þróa samtalið við þennan markhóp með það að 

markmiði að auka fjölbreytni í menningarneyslu þeirra. Einnig gæti verið gagnlegt að 

skerpa enn frekar á stefnumótun um hlutverk RÚV gangvart ungu fólki og auka 

lýðræðisþátttöku þeirra t.d. með því að framkvæma hugmynd stúlknanna í 

rýnihópnum og stofna ungmennaráð RÚV.  

 
5.2.  RANNSÓKNARSPURNINGU SVARAÐ 

 
Lagt var upp í þessa rannsókn með rannsóknarspurningu að leiðarljósi: Hvernig er 

áhorfi ungmenna á sjónvarpsefni háttað og hvert er viðhorf þeirra til 

almannamiðilsins, RÚV? 

 Eftir allnokkur greiningarferli dró rannsakandi niðurstöður sínar saman í þá 

kenningu að ungmenni sem horfa lítið á sjónvarpsdagskrá RÚV telja almannamiðinn 

samt gegna mikilvægu samfélagslegu hlutverki og vilja hafa áhrif á mótun hans. 

 Þessi kenning byggir á niðurstöðum þessarar rannsóknar en er studd af 

niðurstöðum úr rannsókn Alinu Lingnau (2012) á viðhorfi sænskra og þýskra 

unglinga til ríkisrekinna sjónvarpsstöðva og greint er frá í kafla 2.6.1. Rannsókn 

Lingnau leiddi einnig í ljós jákvætt viðhorf unglinganna til ríkismiðlanna, sem þeir 

töldu standa fyrir meiri gæði og áreiðanleika en einkareknar sjónvarpsstöðvar. 

Niðurstöður beggja þessara rannsókna endurspegla samfélagsþróun sem á sér stað 

víða í hinum vestræna heimi þar sem stafræn menning, aðallega í formi bandarískrar 

afþreyingar, sækir í sig veðrið og er miðlað í miklu magni og nánast takamarkalausu 

aðgengi yfir internetið.  

 Þær rannsóknir og fjölmiðlaumfjallanir sem greint er frá í kafla tvö í þessari 

rannsókn bera þess vitni að almannamiðlar eru víða í tilvistarkreppu. Miðlanotkun 

ungmenna er gjarnan notuð til að benda á minnkandi þörf samfélagsins fyrir 

almannamiðla í umræðu sem snýst m.a. um það hvort internetið og stafræn miðlun á 

frjálsum markaði séu um það bil að yfirtaka hlutverk þeirra (Larsen, 2014). Sjaldan er 

þó kafað dýpra til að skoða hvaða viðhorf ungt fólk hefur til almannamiðlanna.  

 Unga fólkið sem rætt var við í þessari rannsókn nýtir almannamiðilinn lítið en 

telur hann þó ekki óþarfan. Það sér í raun í honum „virði án nýtingar“ (e. non-use 

value) en samkvæmt menningarhagfræðinni lýsir „virði án nýtingar“ því hvernig það 

auðgar tilveru okkar að vita af tilvist einhverra auðlinda eða almannagæða (e. public 

good). Jafnvel þótt við höfum engin not af þeim þá viljum við tryggja tilvist þeirra 

fyrir komandi kynslóðir (Ágúst Einarsson, 2012).  

 Jákvætt viðhorf til RÚV, meðal ungmennanna í þessari rannsókn, byggir að 

mati rannsakanda á skilningi þeirra sjálfra, meðvituðum eða ómeðvituðum, að áhorf á 

vinsæla bandaríska framhaldsþætti sé talsvert einhæft og að í framtíðinni muni þau 

vilja víkka sjóndeildarhring sinn með fjölbreyttara efnisvali. Þau átta sig á því að þau 

gætu viljað horfa á vandað íslenskt barnaefni með sínum börnum, fylgjast með 

fréttum, samfélagsumræðu, menningarumfjöllun, kosningavökum og áramóta-

skaupum og að virði RÚV felist ekki eingöngu í þeim afnotum sem þau hafa af 

miðlinum akkúrat núna.  

 Niðurstöðurnar benda einnig til þess að unga fólkinu finnist samfélagið þurfa 

sameiginlegan vettvang skoðanaskipta eða almannasvið, svo vitnað sé í kenningar 

Habermas (sjá kafla 2.6.5.). Að þau vilji erfa fjölmiðil sem almenningur á sjálfur og 

getur haft áhrif á með lýðræðislegum hætti.  

 
5.3.  LOKAORÐ 

 
Almannasjónvarp hefur starfað á Íslandi í 50 ár. Í upphafi ríkti nokkur einhugur um 

stofnunina enda hefur það þótt sjálfsagt mál meðal vestrænna lýðræðisþjóða að reka 

almannaútvarp og -sjónvarp. 

 Sé litið til greiningar á stöðu RÚV í kafla 2.6.6. má sjá að hún einkennist m.a. 

af óvissu, óeiningu og niðurskurði. En jafnvel þótt einhver öfl í samfélaginu telji 

stofnunina óþarfa og vilji jafnvel selja hana eða leggja hana niður (Viðskiptablaðið, 

2015) nýtur RÚV meira trausts meðal almennings en aðrir miðlar (MMR, 2014).  

 Ef einhugur ríkir í samfélaginu um að almannamiðlar þjóni enn því 

lýðræðislega hlutverki og þeir gerðu þegar til þeirra var stofnað, verður að veita þeim 

stuðning og svigrúm til að vaxa og þróast. Þannig fá nýjar kynslóðir stafrænna 

frumbyggja tækifæri á að vaxa úr grasi og setja mark sitt á mótun almannamiðla 

framtíðarinnar því á endanum snýst umræðan um almannamiðla ekki um einhverja 

sérstaka tegund af sjónvarpsútsendingum heldur um hvaða gildi og reglur eru við líði í 

samfélaginu og menningunni. Þetta er hugmyndafræðileg og jafnvel siðferðisleg 

umræða (Jakubowicz, 2010). 

VIÐAUKI 1 - UPPLÝSINGABRÉF 

 

 
UPPLÝSINGAR OG SAMÞYKKI VEGNA VIÐTALS 
 
TITILL RANNSÓKNAR: FRAMTÍÐ SJÓNVARPSINS - Getur Sjónvarpið náð til nýrrar 
kynslóðar áhorfenda sem í auknum mæli nálgast myndefni í öðrum miðlum?  
 
NÁNARI ÚTLISTUN Á VERKEFNINU: UM ER AÐ RÆÐA MA-RITGERÐ ÖNNU ÞÓRU 
STEINÞÓRSDÓTTUR Í MENNINGARSTJÓRNUN VIÐ HÁSKÓLANN Á BIFRÖST. Markmiðið 
með verkefninu er að varpa ljósi á hvaða áhrif tækniþróun síðustu áratuga hefur haft á 
áhorfsvenjur ungs fólks, einkum þegar kemur að kvikmyndum og sjónvarpsþáttum. 
Þá verður leitast við að meta hvernig þær breytingar, sem eiga sér stað, hafa áhrif á 
rekstrargrundvöll Sjónvarpsins í nútíð og framtíð. Rannsóknin er framkvæmd af Önnu 
Þóru Steinþórsdóttur undir leiðsögn Gauta Sigþórssonar, lektors við Háskólann í 
Greenwitch á Englandi.  
 
Með þessu bréfi biður rannsakandi þig sem viðmælanda um samþykki til að nota 
niðurstöður úr viðtali í undirbúningsrannsókn og einnig að nota tilvitnanir úr 
viðtalinu. Fullrar nafnleyndar verður gætt og þú hefur rétt á að draga þetta samþykki 
til baka hvenær sem er. Þú hefur einnig rétt á að neita að svara spurningum eða halda 
viðtalinu áfram án þess að gefa á því skýringu. 
 
Ef einhverjar spurningar vakna varðandi viðtalið eða rannsóknina, eða ef þú vilt koma 
á framfæri athugasemdum í trúnaði, þá er þér bent á að snúa þér til Sigrúnar Lilju 
Einarsdóttur, sviðsstjóra Félagsvísindasviðs Háskólans á Bifröst. 
 
http://www.bifrost.is 
 
TRÚNAÐUR: Gætt verður ýtrasta trúnaðar við meðhöndlun á upptökum og afritunum 
viðtalsins og verða gögnin ekki notuð í öðrum tilgangi en lýst er hér að ofan. Tryggt 
verður að þriðji aðili fái ekki aðgang að þessum gögnum, nema í þeim tilvikum að lög 
kveði á um slíkt. Notast verður við dulnefni þegar vitnað er í viðtalið og þá texta sem 
því tengjast og þess gætt að ekki verði hægt að greina nafn eða persónuauðkenni 
viðmælanda. 
 
SAMÞYKKI: Hér með veiti ég samþykki mitt fyrir því að Anna Þóra Steinþórsdóttir 
noti niðurstöður úr viðtali við mig og noti tilvitnanir úr því í rannsókn sinni undir 
nafnleynd. Ég hef kynnt mér ofangreindar upplýsingar og samþykki, með fúsum og 
frjálsum vilja, þátttöku mín í rannsóknarverkefninu Framtíð Sjónvarpsins. 
 
NAFN VIÐMÆLANDA:__________________________________________________ 
 
UNDIRSKRIFT VIÐMÆLANDA: _____________________________________________ 
NETFANG OG SÍMANÚMER: 
__________________________________________________ 
 



 

  
77 

 

DAGSETNING: ___________  
UNDIRSKRIFT RANNSAKANDA: ___________________________ 

 
Hægt er að hafa samband við viðmælanda í netfanginu: annast14@bifrost.is  

eða í síma +354 6959782 

VIÐAUKI 2. LEIÐSÖGN FYRIR VIÐTÖL 
 

• Stutt kynning á þeim sem tekur viðtalið. 

• Er að ljúka MA-ritgerð í menningarstjórnun við Háskólann á Bifröst. 

• Ég er að rannsaka sjónvarpsáhorf ungs fólks, sérstaklega áhorf á RÚV, 

samanborið við aðra miðla, t.d. áhorf í tölvu, VOD-i og niðurhali. 

• Viðtalið tekur u.þ.b. hálftíma til þrjú korter. 

• Þetta er ekki eins og próf eða slíkt. Það eru engin rétt eða röng svör. Ég vil 

bara heyra hvað ykkur finnst. 

• Það má bara segja það sem kemur upp í hugann. 

• Viðtalið verður bara notað í ritgerðinni og það er gert með nafnleynd.  

• Hefur þú einhverjar spurningar? Ef ekki þá getum við byrjað. 

VIÐAUKI 3. SPURNINGARAMMI FYRIR UNGMENNI: 
 
Fjölmiðlanotkun 

1. Segðu mér aðeins frá sjálfum/sjálfri þér og þínum bakgrunni. 

2. Horfir þú á sjónvarp og þá hversu mikið? 

3. Hvar horfir þú á sjónvarpsdagskrá, þætti eða kvikmyndir? 

4. Hvað horfir þú helst á í tölvunni og hversu mikið? 

5. Hver finnst þér vera munurinn á að horfa á sjónvarp eða að horfa á þætti eða 

myndir í tölvunni? 

6. Frá hvaða löndum og á hvaða tungumálum er það efni sem þú horfir helst á? 

7. Hvernig velur þú þá þætti eða myndir sem þú horfir á? 

 

Notkun á RÚV 

8. Notar þú tímaflakk eða VOD til að horfa á RÚV? 

9. Notar þú tölvu, síma eða snjalltæki til að horfa á RÚV? 

10. Hefur þú notað ruv.is eða „Sarpinn“? 

 

Viðhorf til RÚV 

11. Fyrir hverja telur þú RÚV vera? 

12. Hvaða merkingu hefur hugtakið ríkisfjölmiðill í þínum augum? 

13. Hvað finnst þér um að allir landsmenn greiði „nefskatt“ til að reka útvarp, 

sjónvarp og netmiðil? 

14. Finnst þér vera einhver munur á RÚV og öðrum sjónvarpsmiðlum, t.d. Stöð2 

eða Skjá einum? 

15. Hvert telur þú samfélagslegt hlutverk RÚV vera og skiptir það máli? 

16. Telur þú að þú munir horfa á RÚV í framtíðinni, þegar þú ert eldri, jafnvel 

flutt / fluttur að heiman? 

17. Er eitthvað sem þú vilt taka fram að lokum? 

 


